
        
            
                
            
        

    
	Ч. Лодойдамба

	 

	ГАРЫН ТАВАН ХУРУУ

	 

	“УЛСЫН ХЭВЛЭЛИЙН ГАЗАР” Улаанбаатар хотноо 1977 онд эрхлэн хэвлүүлсэн 
“Ч. Лодойдамба - ТҮҮВЭР ЗОХИОЛ” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	[image: бичвэр-г агуулсан зураг

Автоматаар үүсгэсэн тайлбар]

	 


ГАРЫН ТАВАН ХУРУУ

	(Гурван бүлэг, 13 үзэгдэлтэй драмын жүжиг)

	 

	Гол хүмүүс:

	 

	1. СҮРЭН (15-24 настай эмэгтэй)

	2. БАТ                  

	3. БАЯР

	4. ИДЭР

	5. ЭЛБЭГ (Түүний дүү нар)

	6. ДОЛЖИН (Эх 40 орчим насны)

	7. ШАГДАР (40, 50 орчим насны)

	8. ХОРЛОО (30, 40 насны)

	9. ГЭРЭЛ      (13 настай охин)

	10. ОЮУН (20 орчим насны)

	11. ЧУЛУУН (25, 26 насны)

	12. ХҮН ЧАНАР (50 орчим насны)

	 

	Болж байгаа газар       Улаанбаатар одоо.

	 

	
НЭГДҮГЭЭР БҮЛЭГ

	Эхлэл

	Хөшигний өмнө дэгжин хувцастай 50 эргэм насны эрэгтэй хүн гарч ирнэ. Гэнэт тэр хүн зүүн тийшээ инээмсэглэн харлаа. 

	Ажлын хувцастай 20 гаруй насны эмэгтэй гарч ирнэ. Энэ эмэгтэйг эрэгтэй хүн дуудах гэснээ урамгүй болино. Эмэгтэй зогсолгүй явсаар өнгөрнө. Эрэгтэй хүн санаа алдан хойноос нь гунигтай гомдолтой харсаар хоцорно. Эрэгтэй хүний нүднээс нулимс дусалж буй бололтой. Тайзны нөгөө талаас хар костюмтай нэг эр гарч ирлээ. Түүнийг бид Хүн чанар гэж нэрлэе.

	 

	ХҮН ЧАНАР — (эрэгтэй хүн рүү дохиж) энэ хүнийг Шагдар гэдэг. Саяны үүгээр өнгөрсөн охин бол Сүрэн гэдэг юм. Уул нь энэ хоёр төрсөн эцэг охин юм шүү. Гэвч Сүрэн, Шагдарт хязгааргүй гомдсон хүн дээ.

	— Шагдар чи Сүрэнтэй уулзах гэж ирсэн биз?

	ШАГДАР — Тийм ээ. Би хэдэн өдөр эрлээ. Гэвч Сүрэнг нэг ч удаа ч харсангүй.

	ХҮН ЧАНАР — Сүрэн уулзахгүй шүү дээ. Чамаас болж түүний дүү нар өнчрөлийн гашуун зовлон үзсэн болохоор чиний шархтуулсан түүний зүрх чамайг хүлээж авахгүй биш үү?

	ШАГДАР — Гэвч би төрүүлсэн эцэг. Одоо тэд, миний хүүхдүүд, ажил хийх нь хийгээд, сурах нь сураад явж байна шүү дээ!

	ХҮН ЧАНАР — Тэр бол чиний гавьяа огт биш, үнэн хэрэг дээрээ, чи бол тэдний эцэг биш.

	ШАГДАР — Яагаад?

	ХҮН ЧАНАР — Чи яах гэж байлаа? Тэр жил бие муутай эхнэр 5 хүүхдэдээ юү юү гээд орхиж явсан билээ. Түүнийгээ бодооч! 

	(Гэрэл унтарч Шагдар Хүн чанар нар алга болно). 

	 

	Хөшиг нээгдэв.

	 

	НЭГДҮГЭЭР ҮЗЭГДЭЛ

	Зочдын бололтой жижигхэн өрөө, хоёр талдаа хаалгатай. Должин орон дээр унтаж байгаа хүүхдийн өмнө сууна. Үүд аяархан нээгдэн их л айсан бололтой Сүрэн сэмхэн орж ирээд ширээн дээр эм тавина. Должин түүнийг ажиглан харна.

	 

	СҮРЭН — (Айж чичирсэн хоолойгоор) Үүнээс 4 цаг болоод нэгийг, үүнээс цайны халбагаар өдөрт 6...

	ДОЛЖИН — (Должин Сүрэнгийн, дэргэд ирж) Хүү минь юунаас айгаа вэ!

	СҮРЭН — Согтуу хүнээс.

	ДОЛЖИН — (Сүрэнгийн толгойг хацартаа тэврэн нааж) Хүү минь орж унт. Сая би эм өгсөн. Хөлрөөд аятайхан нойрсож байна. Сэрэхээр нь энэ эмээс өгье.

	СҮРЭН — (Нулимсаа арчиж) Хичээлийн даалгавраа хийгээгүй юм сан. Хийчхээд унтъя. Аав ирээгүй юу?

	ДОЛЖИН — Ирээгүй л байна. Ажилтай юм байлгүй дээ.

	СҮРЭН — Аавын ажил ч хэцүү юм даа. Өдөр шөнөгүй үргэлж л аав минь ингэж их ажил хийж байгаад мэдрэлийн ядаргаа гэгч нь болбол яана даа. Аав маань урьд, шөнө ажил хийдэггүй байхдаа бидэнтэй яриад тоглоод сайхан байдаг сан.

	ДОЛЖИН — Одоо өөр болсон юм байлгүй дээ. За хүү минь хичээлээ бушуухан хийгээд унтаж амар.

	СҮРЭН — За аав удахгүй ирнэ байх аа.

	ДОЛЖИН — Тэгэх байлгүй дээ. 

	(Сүрэн цаад өрөө рүү орлоо) 

	(Должин цагаа харж санаа алдлаа. Алгуур явж хуучин байрандаа суулаа. Гэтэл Сүрэн сэмхэн орж ирээд ном аваад гарах гэтэл)

	ДОЛЖИН — Дүү нар чинь унтахгүй байна уу?

	СҮРЭН — Аавыг хүлээгээд Баяр сэрүүн хэвтэж байна.

	ДОЛЖИН — Аргалаад унтуулж орхи, Хүлээгээд үүр цайлгах хүүхэд шүү.

	СҮРЭН — За ээж ээ (гээд буцаж орлоо)

	(Должин Сүрэнгийн хойноос харж хэсэг зогссоноо Баяр цаад өрөөнөөс гарч эжийдээ мэдэгдэхгүйг хичээн сэмхнээр үүд рүү мөлхөнө).

	ДОЛЖИН — (Гайхан харж байснаа) — Хүү минь хаачих нь вэ?

	БАЯР — (Цочин) Дээд цоожоор цоожилсон болов уу гэж үзэх гэж.

	ДОЛЖИН — Үзэж яах нь вэ?

	БАЯР — Аавд ганцхан доод цоожны түлхүүр бий шүү дээ. Тэгээд дээд цоожоор цоожилсон бол онгойлгож чадахгүй зогсож байж магадгүй.

	ДОЛЖИН — Хүү минь унт. Дээд цоожоор цоожлоогүй. Шагдар ирээд онгойлгож чадна.

	БАЯР — Ээж ээ, би юу ч гэсэн үзэх үү?

	ДОЛЖИН — Үз ээ үз хүү минь. (Баяр очиж түлхүүр үзээд баяртай эргэж ирнэ).

	БАЯР — Цоожгүй байна аа. Аав яасан бол доо

	ДОЛЖИН — Их ажилтай байлгүй дээ. Хүү минь унт.

	БАЯР — За (гээд цаад өрөө рүүгээ орно).

	(Должин гунигтайгаар юм бодно). 

	(Алсад элчит тэрэг янгинан дуугарна. Гэрэл алгуур унтарч хөшиг хаагдана).

	ХОЁРДУГААР ҮЗЭГДЭЛ

	Хөшигний өмнө нөмгөн дээлтэй Хорлоо, Шагдартай хамт зогсоно.

	 

	ХОРЛОО — Яадаг юм билээ дээ. Би ч мөн муухай хэрэг хийж байна даа. Тэгээд чамаас холдъё хөндийрье гэхэд үнэхээр чадахгүй юм. Чи бид хоёр ч нэг гэрт хамтран сууж чадахгүй байх даа.

	ШАГДАР — Надад ч хүнд байна. Заримдаа ямар үйлийн үрээр чамтай тохиолдов доо гэж бодогдох юм. Арван хэдэн жил суусан эхнэр, төрсөн 5 хүүхэд... Гэтэл чамаас би хөндийрч огт чадахгүй. Өчигдөр гэртээ байж байгаад чамтай сууж сэтгэлийн жаргал эдлэхэд маань эд л саад болж байна шүү дээ гэж бодоход тэднийг жигших сэтгэл маань оволзоод бага хүүгээ хүрээд ирэхэд нь түлхэж орхисон. Зүгээр байхад нь л Должинтой хэрэлдмээр санагдаад байх юм. Их хайрын сэтгэл гэдэг чинь хүнийг шал өөр болгодог юм байна шүү дээ, өвгөн минь.

	ХОРЛОО — Чи энэ үгийг урьд Должинд бас л хэлж байсан байх даа.

	ШАГДАР — Хэлсэн ч байх. Түүнийг нуухгүй. Гэвч чамтай тохиолдсоноос хойш хэзээ нэгэн цагт хэлж байсан энэ үг маань сэргэж эргэн шинэ утга агуулгатай болоод амьдралдаа чамд л анх удаа хэлж байгаа юм шиг бодогдох юм.

	ХОРЛОО — Дахиад л утга агуулга нь өргөн шинэ болж сэргэвэл яана даа.

	ШАГДАР — Үгүй байх л гэж итгэх юм даа. Гэвч давахгүй гэсэн даваагаар долоо давдаг юм гэнэ билээ.

	ХОРЛОО — Би ч нөгөө сохор хайр гэдэгт л хүлэгдэж гарах газаргүй болоод байх шиг байна. За хийвэл бүү ай, айвал бүү хий гэдэг байх аа. Танай их охин чинь намайг мэдээд байх шиг. Өчигдөр гудамжинд дайралдаад яг л могой харж байгаа юм шиг байна билээ.

	ШАГДАР — Сүрхий хүүхэд дээ. За тэгээд чиний охин ч над дуртай биш бололтой. Гэхдээ бид хоёр л сэтгэлтэй болохоор болно гэж бодогдох юм. Ёстой дүүрсэн хэрэг, дүмбийсэн толгой болжээ.

	ХОРЛОО — Үүр цайх гэж байна явж үз дээ. Ингэж мийн хумс шиг амьдрахаа хэзээ нэг болих сон бол? Нууц амрагийн зовлон гэж яггүй юм байна даа.

	ШАГДАР — Яггүй болохоор нь л дуу, шүлэг зохиолд дурдсан байдаг байлгүй дээ (гээд хагас хоолойгоор «Аргагүй амраг» гэдэг дууг дуулахад Хорлоо нүүрт нь хацраа нааж дагана).

	ХОРЛОО — Чи маргааш ирэх үү?

	ШАГДАР — Ирэхийг л бодно доо.

	ХОРЛОО — За яв даа 

	(Тэр хоёр салж ядан байж хоёр тийшээ явна. Алсад илчит тэрэг янгинан дуугарна).

	 

	ГУРАВДУГААР ҮЗЭГДЭЛ

	 

	Хөшиг нээгдэхэд Должин урьдын адил орны өмнө гунигтай сууна. Хаалга цохилоо. Должин цагаа хараад босож хаалга руу явлаа. Шагдар ирлээ.

	 

	ДОЛЖИН — Хүүхэд халуураад байхад яасан орой ирдэг юм бэ дээ?

	ШАГДАР — За юу л болчхов гэж, халуурч л байдаг, эдгэж л байдаг.

	ДОЛЖИН — Сүрэн маань шөнө эм авахаар яваад золтой л үнхэлцэг нь хагарсангүй айж ирсэн. Баяр хүлээгээд унтаж өгөхгүй л байсан. Идэрийн халуун 38 өнгөрөөд байна. Ингэж ч байх гэж дээ.

	ШАГДАР — Ажил их байна. Бас үерхдэг нөхөдтэйгөө уулзаж ярих юм байх юм. Ер нь та нарын дэргэд хотны нохой шиг хүлээтэй байхад хэцүү байна мэдэв үү? (гээд Идэрийн магнайг дарж үзэв).

	ДОЛЖИН — Бид чамд дараа болж байгаа хэрэг үү?

	ШАГДАР — Юу ч л гэсэн би чамд алхах гишгэхээ цагдуулж чадахгүй. Би ямар шоронгийн хоригдол биш.

	ДОЛЖИН — Мөн дөө. Төрсөн таван хүүхэд, эхнэртэйгээ гэртээ байх нь чамд шорон болсон хэрэг үү? Тэгвэл түүнийгээ шууд хэлж орхивол дээр байх даа. Би хүнд дараа болохыг огт хүсэхгүй.

	ШАГДАР — Тэгвэл бүүр сайн. Өөртөө хүсэлтгүй шууд хэлээд өгчихье. 

	(цаад тасалгаанаас Баярын толгой цухуйна).

	ДОЛЖИН — Хүүхдүүдээ бодвол зүгээр сэн дээ.

	ШАГДАР — За дажгүй унтъя. 8 хагаст сонин уншлагатай шүү. Сэрээгээрэй (гээд цааш явна.) 

	(Арга нь барагдсан Должин гомдолтой хоцров) 

	(Гэрэл унтарч хөшиг алгуур хаагдав).

	(Хөшигний өмнө Шагдар, Хүн чанар хоёр хуучин хэвээрээ зогсоно).

	ХҮН ЧАНАР — Дутуу ярьж байна. Юү юү гэж хэлээд эхнэр хүүхдээ орхиод явсан бил ээ?

	ШАГДАР — Түүнийг өнөөдөр санахгүй байна.

	ХҮН ЧАНАР — Байхаар барахгүй үлэмж хэрэгтэй.

	ДӨРӨВДҮГЭЭР ҮЗЭГДЭЛ

	Хөшиг алгуур нээгдэн 1 дүгээр үзэгдлийн жижиг өрөө гагцхүү хүүхдийн оргүй болжээ. Өрөөний дунд Шагдар Должин хоёр зогсоно. Шагдарын хажууд хоёр чемодан авч гарахад бэлэн байна.

	 

	ДОЛЖИН — Чи намайг ч голжээ. Чамайг өндөр цалинтай инженер байхад чинь суугаагүй юм шүү. За тэр ч яах вэ. Чи таван хүүхдээ бодсон бол зүгээр байсан юм даа. Чамд энэ үгийг хэлсэн, тарваганы нүхэнд хашхирсан хоёр яг адил байх аа. Чи бол 5 хүүхдийн жаргалыг эвдэж байгаа хүн. Харин бид чамаас гуйхгүй амьдарч чадна. Би сампингаа цохиод байхад хэдэн хүүхдээ тэжээж чадна. Улс ч тусална. Амьтан ах дүү ч тусална. Би Хорлоог зэмлэхгүй ээ. Нөхөр нь нас барсан, нялх хүүхэдтэй ганц бие эмэгтэй ханьтай болъё гэж бодохгүй яах вэ. Харин ардаа таван хүүхэдтэй байж ингэж явдаг чамайг л бол жигшинэ. Түүгээр ч барахгүй хүүхдүүд чинь чамд гомдон чамайг жигших байх даа.

	ШАГДАР — Должин минь ухаантай хүн намайг ойлгооч. Одоо би чамд хань болж чадахгүй. Харин зовлон болно. Урьд чамайг гэж сэтгэл минь баярлаж нар минь гарах шиг болдог байсан бол одоо уур минь хүрч мөсөөр хайрах шиг болж бухимддаг боллоо. Энэ хэдэн хүүхэд ч сэтгэлийг минь баясгахгүй болж хоёр биедээ зовлон болж амьдрах хэрэг байхгүй биш үү. «Бадарч байгаа янаг зүрхний дотор халуун, буурч хувирах үедээ нүдний үзүүрт хүйтэн» гэж Нацагдорж бичсэн нь мөн ч үнэн юм даа.

	ДОЛЖИН — Чи урьд надтай суух гэж байхдаа Ромео Жулеттад сэтгэлтэй шиг л би чамд сэтгэлтэй байсан. Одоо ч түүнээ мартсан биз дээ.

	ШАГДАР — Должин минь чи бодож үз. Ромео, Жулетта хоёр аз болоод амар мэнд суусан бол хоёр жилийн дараа юу ч болж магад байсан даа. Юу ч л гэсэн хэрэлдэх байсан. Хорвоо гэдэг чинь холбирч байдаг юм. Амьдрал гэдэг чинь чиний сампин шиг шаг шаг гэхээс өөр дуу гардаггүй нэг хөгтэй эд биш бололтой.

	ДОЛЖИН — Чи сампинг огт ойлгоогүй юм байна. Тэр чинь зөвхөн мөнгөний тоо боддог зүйл биш. Мөнгөний цаана байгаа хүний сэтгэлийг ч бодно. Жаргал зовлонг ч бодож чадна.

	ШАГДАР — Би тэгээд сэтгэлээ хүчлэн бариад та нартай хамт амьдаръя. Тэгвэл ёстой удахгүй амьд хүүр, сүг болно. Хэдэн жил амьдарна байгаа гэж нэг олдсон амьдралыг тэгж үрэх вэ дээ. Энэ бол над ахадсан дэндүү үнэтэй зүйл. Хайр сэтгэл нэлээн хүчтэй эд бололтой. Үүнээс болж эхнэр хүүхдээ хаях нь битгий хэл алтан амиа алдаж байсан тухай би уншаад итгэдэггүй байсан. Гэтэл өөр дээр тулгараад ирэхэд яггүй юм байна шүү. Та нар намайг хайрлаач дээ. Сэтгэлийн хамгийн хэцүү зовлон юу байдаг бол түүнийг эдэлж байна.

	ДОЛЖИН — Чи бид нараар хайрлуулахыг бодохдоо биднийг хайрлах тухай бодсонгүй юу.

	ШАГДАР — Должин минь над бодох ч чадал алга. Юу ч болсон хамаа алга. Хорлоотой сууна. Энэ л зөв гэж шийдсэн... 

	ДОЛЖИН — Бидний нэр томьёогоор ийм сэтгэлийг улайрсан данс гэдэг юм. Тийм данстай ня-ботой ярих юм байдаггүйн адил чамтай ярих юм надад алга. Харин би үүгээр түүгээр гүйж үг хэл болохгүй. 

	(Шагдар хоёр чемодан барьж гарна)

	СҮРЭН — (Цаад тасалгаанаас ухасхийн гарч) Аав аа, зогсооч! 

	(Должин түүнийг барьж авна. Толгойг нь элгэндээ наав).

	ДОЛЖИН — Битгий, миний охин! Нэгэнт биднийг орхиод явж байгаа хүнийг хэрэггүй. Бид гологдсон хүмүүс.

	СҮРЭН — Ээж ээ, та яаж байна? Царай чинь!...

	ДОЛЖИН — Зүгээр (гээд сандал дээр сууна) 

	(хөшиг хаагдаж, Шагдар, Хүн чанар хоёр хуучин хэвээр зогсоно).

	ШАГДАР — Ингээд чи бид хоёрын драм дууссан шүү дээ.

	ХҮН ЧАНАР — Таван хүүхдийн драм бол эхэлсэн. Драмаар өнгөрсөн нь сайн. Иймэрхүү юмнаас болон олон хүүхдийн амьдрал эмгэнэлт учрал тохиолдохыг алийг тэр гэх вэ. Нэг эмэгтэй, таван хүүхдийн амьдрал өөд нулимж зөвхөн би дурлаж байна. Их дур хэцүү гэж бодсон. Өөрөө сэтгэлийн төлөө тэдний амьдралыг хохируулсан. Харин тэдний амьдралын төлөө сэтгэлээ хохируулах тухай огт бодоогүй. Их дурлал хэцүү үнэхээр ч түүний төлөө амиа өгч байсныг аль тэр гэхэв. Гэвч таван хүүхдийн эцэг байсан шүү дээ. Тэднийг сайн хүн болгох эрхэм үүргийг нийгмийн өмнө хүлээсэн хүн байсан. Энэ их зүйлийг мартсан биш үү.

	ШАГДАР — Би тэр үед их зовсон шүү дээ. Заримдаа боож үхмээр ч бодогдож байсан.

	ХҮН ЧАНАР — Тийм ээ. Зовсон. Үнэн. Тэгээд эцэст нь буруу шийдсэн.

	ШАГДАР — Нэг бол Хорлоо ч үгүй. Должин ч үгүй үхэх, эсвэл Хорлоотой үлдэхээс өөр зам байгаагүй шүү дээ.

	ХҮН ЧАНАР — Үгүй ээ, өөр зам байсан. Таван хүүхдийн эцэг хэвээрээ үлдэх нийгмийн үүрэг байсан, явснаас чинь хойш юу юу болсон бил ээ?

	ШАГДАР — Их л юм болсон. Заримыг санахад ч хэцүү байна.

	ХҮН ЧАНАР — Должин нас барж таван хүүхэд бүр өнчрөөд Сүрэн дөрвөн дүүдээ эцэг нь, эх нь, эгч нь болж үлдсэн. 17 настай охин 9 дүгээр ангид сурч байсан. Должинг оршуулахад таних хүн байгаагүй. Бараг зүс үзээгүй хүмүүс, хамт ажилладаг хүмүүс чинь цуглараад таван хүүхдэд тусалсан. Хорлоо, охин Гэрэл нь ч очсон харин Шагдар байгаагүй байх аа.

	ШАГДАР — Би хөдөө ажлаар явж байсан.

	ХҮН ЧАНАР — Утас авсан шүү дээ, тийм үү?

	ШАГДАР — Тэр ч тийм л дээ. Гэвч чухал ажлыг дуусаад ирье гэж бодсон.

	ХҮН ЧАНАР — Хамт ажилладаг нөхөд чинь ирээгүй гэж сүрхий зэмлэсэн биз дээ.

	ШАГДАР — Тийм ээ, зэмлэсэн.

	ХҮН ЧАНАР — Хорлоо ч чамайг хүний үнэргүй муухай амьтан гэсэн. Тэгэхэд улсын чухал ажлыг гэж бодсон. Эх орны төлөө явж байсан гэх зэрэг том үгээр далайлгаж байсан биз дээ.

	ШАГДАР — Тэгсэн байх аа.

	ХҮН ЧАНАР — Должинг оршуулсны дараа өнчин хоцорсон хүүхдүүд дээр очсоноо санаж байна уу? Сүрэн юу гэж хэлсэн бил ээ? 

	(Шагдар дуугүй зогсоно.) 

	(Гэрэл унтарч хөшиг нээгдэнэ).

	 

	ТАВДУГААР ҮЗЭГДЭЛ

	 

	Сүрэнгийн байр, Сүрэн Бат хоёр сууна. Баяр гэмшилтэй зогсоно. Элбэг Идэр хоёр тоглож байна.

	 

	СҮРЭН — (Баярт) Чи яах гэж Шагдарынд очсон юм бэ? Чамайг хэн оч гэсэн юм.

	БАЯР — Би өөрөө очсон. Бидний аав шүү дээ.

	СҮРЭН — Аав гэнэ ээ?! Аав юм бол яагаад биднийг татаж дууссан тамхины иш шигээ шидээд явчихсан юм бэ?

	БАЯР — Тэгээд бид аавгүй байх гэж үү?

	СҮРЭН — Тийм аавтай байснаас байхгүй нь дээр гэж би чамд олон хэлсэн шүү дээ. Тийм үү?

	БАЯР — Хэлсэн байх аа.

	СҮРЭН — Тэгээд чи яах гэж очсон юм.

	БАЯР — Очмоор санагдаад

	БАТ — (ухасхийн босож) Тийм бий чи. Эгч ээ! Би наадахтай чинь ойлгогдох хэлээр нь ярья (гээд Баярыг барьж аван зодох гэнэ).

	СҮРЭН — (Батын гарыг барьж аван) Боль, одоо хоорондоо зодолдох дутуу байна уу? (Баярт хандаж) Ээж өвчтэй байхдаа юу гэж хэлсэн бил ээ?

	БАТ — Хүүхдүүд минь улс олон түмэн та нарт тусална. Харин болбол Шагдарыг битгий царайчлаарай гэснийг чи сонсож байсан биш үү? Тийм үү?

	БАЯР — Тийм ээ.

	БАТ — Илжигний чихэнд элс ч хийсэн сэгсэрнэ, Алт ч хийсэн сэгсэрнэ гэж Чамайг даа! (гээд барьж авна).

	СҮРЭН — (ахин гарыг нь барьж авч) хүнд ярилц гэж хэл байдаг, малд өшиглөнө гэж хөл байдаг юм. Боль та хоёр. Чи очоод яасан бэ?

	БАЯР — Намайг хараад л. “Аа чи ирэв үү, ор. Та нар сайн байцгаана уу?” гэсэн. Би үнсэх байх гээд зогссон. Үнсээгүй. За ор, зогсоод яах вэ гэсэн. Ороод суух дээр “Хорлоо энэ хүүхдэд идэх юм өг” гэсэн. Би хэсэг дуугүй сууж байгаад явах гэхэд май хэдэн төгрөг гээд мөнгө өгөхөд нь зүгээр гээд түргэн гарсан. Бид маргаашаас та нар дээр очно гэж хойноос Хорлоо хэлж байна билээ. Өөр юу ч болоогүй. 

	(Үүд цохино. Бат үүд тайллаа. Шагдар Хорлоо хоёр орж ирнэ).

	ШАГДАР — За та нар сайн байна уу? (гэхэд хариу дуу гарсан хүнгүй) Сүрэн! Хүү минь чамтай яримаар юм байна. 

	СҮРЭН — Ярь ярь?

	ХОРЛОО — Чамтай ганцаархантай чинь яримаар байна хүү минь.

	СҮРЭН — Бидэнд хоорондоо нуух юм байхгүй.

	ШАГДАР — Уг нь чамтай урьтаж ярих гэсэн юм сан.

	СҮРЭН — Та нар цаашаа ороод хүлээж бай. Юу ч гэсэн эдний ярихыг эгч нь сонсож орхиё 

	(Бат, Баяр хоёр нөгөө өрөөнд орно. Гэвч хаалганы цаанаас сонсож байгаа билээ.)

	СҮРЭН — За би сонсъё.

	ХОРЛОО — Та нарын хэцүү байгааг бид ойлгож байна хүү минь. Нас чинь бага байна. Олон нялх дүү нартай амьдрахад хэцүү ядаж хоёр бага дүүгээ бидэнд өгвөл эгч нь өсгөж өгье.

	СҮРЭН — Нэг гарын таван хуруунаас хоёрыг нь огтлох нь уу? Нэгдүгээрт хэрэггүй байх аа. Хоёрдугаарт тийм ч амархан огтлуулахгүй байх шүү.

	ХОРЛОО — Хүү минь биднийг зөв ойлго. Хэрвээ бидэнд өгөх дургүй байвал бид үрчилж авах сайн хүн олж өгье.

	СҮРЭН — Манайд худалдах юм байхгүй.

	ШАГДАР — Бид муу юм хийе гэж ирээгүй юм сан.

	СҮРЭН — Таны хийсэн чинь болсон юм биш үү?

	ШАГДАР — Ингэж байгаад энэ бүстэй хүүхдүүд завхарч замаа алдвал яана.

	СҮРЭН — Тэр тухай бид өөрсдөө бодоцгооё. Надаас дүү нарыг минь олон хүмүүс гуйсан. Би өгөхгүй. Та нарт бол бүүр өгөхгүй! Ойлгож байна уу? Өгөхгүй! Өөр яриа байхгүй бол явцгаа! (Шагдар өврөөсөө мөнгө гарган ширээн дээр тавиад Хорлоод явах дохио өгч гарах гэлээ. Сүрэн мөнгийг нь авч Шагдарын өвөрт хийгээд) Бидэнд таны мөнгө хэрэггүй. Авахгүй бид мөнгөтэй!

	ШАГДАР — Хүү минь хэрэг болно шүү дээ. Чи сайн бодоорой. Тайвширсан хойноо аавтайгаа уулзаарай (гээд Хорлоог дагуулан хамт гарна. 

	(Сүрэн енгинэтэл уйлна. Дөрвөн дүү нь дэргэд нь ирж арга барагдан зогсоно).

	БАЯР — Эгч ээ, битгий уйлаач дээ. 

	(Сүрэн дүү нар өөдөө удаан харж байснаа босож нулимсаа арчив).

	СҮРЭН — Би арай ширүүдэв үү дээ? Бидний төрсөн эцэг шүү дээ. Одоо би сургуулиасаа гарч ажил хийнэ. 

	(хөшиг хаагдаж Хүн чанар, Шагдар хоёр зогсоно).

	ШАГДАР — Тийм итгээгүй. Яагаад итгэхгүй болсон бэ? Итгэлийг нь шавартай хутгаж хаяснаас болж этгээд зожиг амьтан болох шахсан. 

	(Гэрэл унтарч Хүн чанар Шагдар хоёр алга болно).

	 

	ЗУРГААДУГААР ҮЗЭГДЭЛ

	 

	Заводын нэг тасалгаа. Сүрэн үеийн хэдэн хүүхний хамт ажлын хувцсаа өмсөж байна. 

	1-Р ХҮҮХЭН — Сүрэн чи нөгөө гоё улаан ноосон цамцаа өмсөхгүй яачхав.

	2-Р ХҮҮХЭН — Мөн догь цамц шүү. Нээрэн, чи сүүлийн үед огт өмсөхөө больж

	СҮРЭН — (нам дуугаар) Хайрлаад өмсдөггүй.

	1-Р ХҮҮХЭН — Өмсчхөөд 20 залуугийн дундуур алсыг хараад алхаж баймаар цамц даа.

	2-Р ХҮҮХЭН — Заавал 20 залуу гэдэг нь юу ч юм билээ дээ.

	1-Р ХҮҮХЭН — Нөгөө миний ярьдаг залуугийн бригад чинь яг 20 хүнтэй шүү дээ. 

	(Гаднаас нэг хүүхэн орж ирнэ. Түүнийг Тунгалаг гэж нэрлэнэ).

	ТУНГАЛАГ — Хоршооноос энэ цамцыг авах гэсээр байгаад хожимдох шахлаа

	1-Р ХҮҮХЭН — Ямар цамц. (хүүхнүүд цөм Тунгалагийн авчирсан цамцыг үзнэ)

	2-Р ХҮҮХЭН — (Биедээ барьж) 20 залуугийн дундуур алсыг хараад алхаж баймаар байна уу?

	1-Р ХҮҮХЭН — (шувт татан авч биедээ барьж) Ямар байна. Над шиг алтан шар хүнд ийм өнгө зохихгүй байх аа. Сүрэнд л зохино.

	СҮРЭН — (авч биедээ барьж) ямар байна?

	2-Р ХҮҮХЭН — Лусын дагина гэсэн үг.

	ТУНГАЛАГ — (Хувцаслах зуураа) Лусын дагиныг үзсэн байх нь ээ.

	2-Р ХҮҮХЭН — Үзээгүй ч гэсэн ийм л байх гэж бодож байна. Сүрэн чи явж үүнээс ав л даа. Би чиний ээрүүлийг харж байя.

	СҮРЭН — Нээрэн тэгдэг юм бил үү. (дотроо мөнгө байхгүй шүү дээ бодно)

	2-Р ХҮҮХЭН — Мөнгөгүй бол надаас ав л даа.

	СҮРЭН — Зүгээр найзад нь хэрэггүй.

	1-Р ХҮҮХЭН — Чамайг дагаад явдаг тэр нэг туранхай бор залуу чинь юу юм бэ?

	СҮРЭН — Та нарыг дагаад явдгуудын л нэг байхгүй юу. 

	(бүгд хөгжилтэй инээлдэнэ)

	2-Р ХҮҮХЭН — Нэр нь хэн гэдэг юм?

	СҮРЭН — Чулуун гэдэг юм.

	ТУНГАЛАГ — Сайхан л нэртэй эр байна.

	СҮРЭН — Сэтгэл нь бол бүр ч сайхан. Жаахан бүрэг. Тэгэхдээ нэг дэлбэрвэл атом л гэсэн үг.

	ТУНГАЛАГ — Хүүхнүүд ээ, би гэдэг хүн хоёр залуугийн зүрхнээс базаж орхисон, одоо алиныг нь авахаа мэдэхгүй мөн ч ядарч байна даа.

	1-Р ХҮҮХЭН — Хоёр бай харвасан сум хооронд нь тусдаг юм гэдэг шүү.

	2-Р ХҮҮХЭН — За хүүхнүүд ээ! Ажилдаа оръё. 

	(Тунгалагаас бусад нь явцгаана) 

	(Хаалгаар Чулууны толгой цухуйна. Тунгалагийг босох үед орж ирлээ).

	ЧУЛУУН — Та... Сүрэнг дуудаж өгөхгүй юу?

	ТУНГАЛАГ — (ёжтой харснаа) Та гэнэ үү? Би танд тийм хөгшин харагдаж байна уу?

	ЧУЛУУН — Үгүй ээ, өршөөгөөрэй, зүгээр хүндэтгэж л байгаа нь тэр.

	ТУНГАЛАГ — Тэгээд Сүрэнг дуудах хэрэг үү?

	ЧУЛУУН — Тэгвэл их л сайн байна. 

	(Тунгалаг явлаа. Чулуун ажилчдын гүйцэтгэлийг бичсэн самбарыг үзээд).

	ЧУЛУУН — Сүрэн минь, Сүрэн минь. Чамаас би салахгүй дээ. Олон өнчин бүстэй дүүтэй хүнтэй суугаад хэрэггүй гэж надад нэг хүн хэлсэн. Надад бол харин сайхан. Тэд намайг танихгүй. Би бол сайн танихаар барахгүй, харахад нэг л сайхан байдаг юм. Хүн нэг эхнэр аваад баярладаг бол нэг эхнэр, дөрвөн бар арслан шиг дүүтэй болно гэдэг чинь давхар баяр биш үү. Тийм үү. (Сүрэн орж ирлээ).

	СҮРЭН — Аа чи байсан юм уу?

	ЧУЛУУН — Тийм ээ, би ирлээ.

	СҮРЭН — Юу гэж?

	ЧУЛУУН — Театрт өнөө орой гарах жүжигт хоёр билет аваад чамайг хамт явъя гэж...

	СҮРЭН — Хамт явъя гэхэд амархан очмоор хүн надаас өөр харагдсангүй юу.

	ЧУЛУУН — (гомдолтойгоор) Би ямар хамт явах хүн олдохгүй болоод чамайг гуйж байгаа хэрэг биш. Чамд сэтгэлтэй болоод урьж байна. Чамд сэтгэлтэйгээ хэний ч өмнө хэлэхэд бэлэн байна. Зөвхөн театрт урих нь битгий хэл чамтай сууя, амьдралаа холбоё гэж хэлж чадна.

	СҮРЭН — Гоё үгийг хэн ч хэлж чаддаг юм. Гэхдээ чиний нүүрэн дээр ирээдүйн Шагдар биш гэсэн баталгаа үгүй байна. Эжийтэй минь анх суухдаа лав чамаас гоё үг хэлж байсан байх даа.

	ЧУЛУУН — Чи ийм залуу хүн байж хүнд итгэхгүй, ямар хүн бүхэн адил биш, морь болгон жороо биш.

	СҮРЭН — Хамгийн дотно хүндээ хууртсан хүн ийм байдаг юм. Хашир хүн гэж хаширсан хүнийг хэлдэг гэж чи сонссон уу? Би урьд миний аав хамгийн сайхан, хамгийн сайн ухаантай хүн гэж бодож байсан. Гэтэл биднийг...

	ЧУЛУУН — Эжий чинь бас чамайг хуурч гомдоосон уу?

	СҮРЭН — Хаанаас.

	ЧУЛУУН — Тэгвэл эжий шиг үнэнч хүн яагаад өөр байж болдоггүй юм. Хорвоо дээр сайн хүн муу хүнээсээ хавьгүй олон байдаг гэж над миний багш нэг хөгшин слесарь хэлсэн юм. Тэгэхэд чи намайг итгэхгүй. Очвол очоорой. Очихгүй ч гэсэн би хүлээе.

	СҮРЭН — Очихгүй бол яах вэ?

	ЧУЛУУН — Тэр бол чиний эрх, чиний сэтгэл, харин уриад очиж хүлээх нь миний эрх түүнийг надаас хэн ч булааж чадахгүй (гээд эргэж гарлаа). 

	(Сүрэн хойноос нь харан бодолхийлэн зогсоно. Тунгалаг орж ирлээ)

	ТУНГАЛАГ — Нөгөө залуу чинь явчхав уу?

	СҮРЭН — Явсан.

	ТУНГАЛАГ — Ёжтой гэдэг нь, намайг та гээд л...

	СҮРЭН — Тунгалаг аа?

	ТУНГАЛАГ — Юу гээ вэ?

	СҮРЭН — Чи хүрэн ноосон цамцаа өнөөдөр над өгөхгүй юу. Би маргааш өглөө авчраад өгье.

	ТУНГАЛАГ — Мань хүн хаачих нь вэ?

	СҮРЭН — Театрт очъё. 

	ТУНГАЛАГ — Банзалтай нь аваарай. Чамд догь зохино. 

	(гэрэл унтарч хөшиг хаагдана.) 

	(Хүн чанар, Шагдар хоёр хуучин хэвээрээ л зогсож байна).

	ХҮН ЧАНАР — Чамаас болж Сүрэнгийн хүнд итгэх сайхан чанар алга болох шахсан. Гэвч Чулууны хэлдгээр хорвоо дээр сайн хүн муу хүнээсээ хавьгүй олон байдаг болохоор тэгээгүй юм. Тэгэхдээ Сүрэн ямар хатуу замыг туулж баймааж нь дүү нараа өсгөснийг чи мэдэхгүй. 

	(Гэрэл унтарч Хүн чанар Шагдар хоёр алга болоод mанхимын гэрэл асна.)

	
ХОЁРДУГААР БҮЛЭГ

	ДОЛООДУГААР ҮЗЭГДЭЛ

	Сүрэнгийн байр. Идэр, Элбэг хоёр ширээг тойрон сууж ярилцана. 

	Хогшил нь хомс болжээ.

	 

	ИДЭР — Эгч маань идэх юм авчрах болов уу? Би том болоод их мөнгөтэй мундаг хүн болохоороо хүүхдэд л идэх юм авч өгч байна.

	ЭЛБЭГ — Надад мөнгө хэрэгтэй байна аа.

	ИДЭР — Чамд хэчнээн мөнгө хэрэгтэй вэ?

	ЭЛБЭГ — Маш олоон... арван төгрөг.

	ИДЭР — Пөөх тийм их төгрөгөөр яах нь вэ? Улсын банканд л тийм олон мөнгө байдаг байх.

	ЭЛБЭГ — Гортиг авах гэсэн юм. Эгчээс гуйвал яах бол?

	ИДЭР — Эгчид байхгүй ээ. Улаан ноосон цамцаа худалдаад чи бид хоёрт гутал авч өгсөн гэж Бат ахад хэлж байна билээ. 

	(Үүд дуугарч Бат, Сүрэн хоёр орж ирнэ. Идэр, Элбэг хоёр тэдний гарыг урамгүй харна).

	ИДЭР — Эгч ээ, өнөөдөр юу идэх юм бэ?

	БАТ — Баяр юм авч ирэх гээд явсан, та хоёр цай чанахгүй юу?

	ЭЛБЭГ — Одоохон (гээд баяртайгаар нөгөө өрөө рүү орно)

	СҮРЭН — (Идэрээс) Ямар дүн авсан бэ?

	ИДЭР — Элбэг Онц сайн.

	СҮРЭН — Би чамаас асууж байна.

	ИДЭР — Би ямар дүн авсан бэ гэж үү?

	СҮРЭН — Тийм ээ. Чи тооны шалгалтаа ямар өгсөн бэ гэж асууж байна.

	ИДЭР — Би юу? Дунд

	БАТ — Юу (гээд Идэрийн мөрөн дээрээс базаж авна).

	СҮРЭН — Боль. Багш чинь намайг дуудаж байна уу?

	ИДЭР — Зүгээр хүрээд ир л гэж байна билээ.

	БАЯР — Савтай юм барин орж ирээд үлэмж баяртайгаар ширээн дээр тавилаа. 

	(Элбэг орж ирлээ).

	ЭЛБЭГ — Цай удахгүй буцална. 

	СҮРЭН — Цай буцалтал ярих юм байна. Бүгд сууцгаа. Идэр чи ч суу.

	СҮРЭН — Миний цалин бид тавд арай л хүрэхгүй байна.

	ЭЛБЭГ — Тэгвэл яаж мөнгө олдог билээ дээ.

	БАЯР — Аавын өгөх гэдэг мөнгийг авч байя гэж би хэлсэн шүү дээ.

	БАТ — Үгүй ээ, авахгүй, түүнийг л битгий, авахгүй.

	БАЯР — Биднийг орхиод явсан ч гэсэн эцэг маань мөнгө өгье, тусалъя гээд байхад энэ Бат ах...

	БАТ — Тэр бол тусламж биш. Гэмээ ариутгах гэсэн өглөг шүү дээ, авахгүй ээ.

	СҮРЭН — Өөр арга байна. Улсаас тусламж гуйя. Гэтэл бид өнгөрсөн жил авсан. Манай бригадынхан туслах л юм.

	БАТ — Өөрсдөө ажил хийгээд амьдарч чадах байж гуйлга гуйхгүй. Би ажил хийнэ. Хоёр маань ажил хийж цалин авбал бидэнд бардам хүрнэ. (Идэр гар өргөнө).

	СҮРЭН — Чи юу гэж?

	ИДЭР — Би ажил хийж цалин авъя. Ер нь ч дунд аваад болохгүй юм.

	БАЯР — (Шоолон инээж) Үүнийг хэн тоож ажилд авах юм бэ?

	ИДЭР — Хүүе өчигдрийн субботник дээр намайг багш их магтсан шүү. Элбэг ах сонсож байсан.

	БАЯР — Ажлыг бол би хийнэ. Та нараас чадалтай. Бие бялдар минь ч том.

	ЭЛБЭГ — Би ажил хийнэ.

	СҮРЭН — Идэр, Элбэг хоёр бага байна. Одоохондоо энэ хоёрыг сургуулиас гаргаад хэрэг алга. Бат, Баяр хоёрын нэгийг л гаргаж ажил хийлгэе. Гэхдээ үнэнийг ярихад Бат маань энэ жил дунд сургууль төгсөнө шүү дээ.

	БАЯР — Ер нь би л ажил хийе.

	СҮРЭН — Энэ зөв. Чи Батаас дор сурлагатай. Харин ажил хийвэл Батаас илүү хийнэ. Ялангуяа техникийн ажил бол. Чи барилгад бульдозерын жолооч бол. Сайхан ажил шүү. Би хүнтэй ярьсан.

	ЭЛБЭГ — Цай буцалж байна (гээд босож явна).

	СҮРЭН — Авчирсан юмаа гарга.

	Баяр ширээн дээр талх, тос, хиам, ёотон гаргаж тавина.

	СҮРЭН — Чи хиам хэчнээнийг авсан бэ?

	БАЯР — Бүтэн хийлийг.

	СҮРЭН — Тос.

	БАЯР — Бас бүтэн хийлийг.

	СҮРЭН — Арван төгрөг 60 мөнгө чи хаанаас олсон бэ?

	БАЯР — (Түгдрэн) Кассын хүүхэн нь 11 төгрөг 20 мөнгө хариулж өгөх ёстой байснаа 21 төгрөг 80 мөнгө өгсөн юм.

	СҮРЭН — Босоцгоо! (Тэд гайхан маш дургүй босно) Битгий ид! (гээд ширээний юмыг хураан саванд нь буцааж хийнэ).

	ЭЛБЭГ — Эгч ээ! Идье л дээ өлсөж байна.

	СҮРЭН — Бид луйврын юм идэхгүй.

	ИДЭР — Яагаад луйврын юм гэж.

	СҮРЭН — Баяр кассын хүүхнээс луйвардсан мөнгөөр авсан байна (гээд бүгдийг буцааж саванд нь хийгээд Баярт өгч) — За намайг дагаад яв! Тэр кассын чинь хүүхэнтэй тооцоо хийнэ дээ. Чи хүний мөнгийг зүгээр авна гэнэ ээ.

	БАТ — Эгч ээ! Зүгээр л 10 төгрөг 60 мөнгийг нь аваачаад өгчихье.

	СҮРЭН — Болохгүй ээ. Амташсан хэрээ 13 дахина аа гэдэг юм. За яв. 

	(Сүрэн Баярыг дагуулан юмыг нь авч явна. Бусад нь урамгүй хоцорно. Хөшиг алгуур хааж Хүн чанар, Шагдар хоёрын дүрс тодорно).

	ХҮН ЧАНАР — Чамайг төрсөн өдрийнхөө ойг хийгээд манартлаа архи ууж байхад болсон нэг зүйлийг чи мэдэхгүй.

	 

	НАЙМДУГААР ҮЗЭГДЭЛ

	Сүрэнгийн байр. Элбэгээс бусад дүү нартайгаа байна.

	 

	СҮРЭН — (Батад мөнгө өгч) Яг 6 төгрөг юм шүү. Хагас кило мах, нэг талх, 200 грамм элсэн чихэр аваад ир. Хаячихвал өөр мөнгө байхгүй шүү. Өнөөдөр хоолгүй гэж мэдээрэй.

	БАТ — Хаанаас хаях вэ дээ. (Сав авна). Идэр, түргэн ирээрэй. Үгүй ээ. Энэ Баяр ах хэзээ цалин авч надад хагас кило хиам авч өгөх юм бэ?

	СҮРЭН — Ороод удаагүй байна шүү дээ. (Үүд нээгдэн торгон дээлтэй бүдүүн авгай Элбэгийн чихнээс чирэн орж ирлээ).

	АВГАЙ — Дэглэмгүй новш. Бөмбөгөөр цонхыг минь зориуд хагалж байхгүй юу. Энэ танай хүүхэд үү?

	СҮРЭН — Тийм ээ, миний дүү. Танайх хаа байдаг юм бэ?

	АВГАЙ — Тэртээ зүүн хойно.

	ЭЛБЭГ — Би зориуд хагалаагүй ээ. Би хаалгач байсан, тэгээд би барьж авч чадаагүй алдсанаас...

	АВГАЙ — Алдсан юм бол газар ойчихгүй юунд манай цонхыг хагалдаг билээ... 8 төгрөг өгнө дөө. Задарсан золиг.

	ЭЛБЭГ — Надад байхгүй. Би дахиад хагалахгүй.

	СҮРЭН — Чи тэр зүүн хойно хотын захад юу хийж явсан юм бэ?

	ЭЛБЭГ — Манай анги 7-гийн А-тай хөл бөмбөгний тэмцээн хийсэн юм.

	АВГАЙ — Юу ч л гэсэн 8 төгрөг авч байж сална даа. Тэр хагарсан цонхыг надад зүгээр хэн ч хийж өгөхгүй. Колонид өгч баймаар амьтан байна даа.

	СҮРЭН — (Батын гараас мөнгө авч) Май, мөнгөө ав! Миний дүүгийн буруу, авгай минь!

	АВГАЙ — (авгай, Элбэгийн чихнээс гараа салгаж мөнгийг тоолсноо) Хүү минь энэ чинь зургаан төгрөг байна. Манай цонх бол...

	СҮРЭН — Дараа хоёрыг нь өгье. Одоо та явж үз. Манай хаалга тэр байна. 

	АВГАЙ — Хүн болохгүй дээ. (гээд мөнгийг өвөрлөөд гарлаа). 

	(Сүрэн, Бат, Элбэг, Идэр, Баяр нар биеэ харан зогсоно).

	СҮРЭН — (Батад) Пагма гуайгаас 6 төгрөг зээлээд ирээч.

	БАТ — Уржигдар 5 төгрөг зээлсэн шүү дээ.

	СҮРЭН — Тийм бил үү?.. Зүгээр очоод ир. Байвал заавал өгнө. 

	(Хөшиг алгуур хаагдаж. Хүн чанар, Шагдар хоёр зогсоно).

	ХҮН ЧАНАР — Энэ хэдэн хүүхдээс байдаг 6 төгрөгийг нь ажиггүй аваад явдаг хүн байхад бас чадах, ядахаараа тусалдаг хүн байсан юм шүү. Пагма гуай бол зэргэлдээ айлын авгай. Энэ Пагма гуай шиг тусч хүн олон шүү дээ.

	ШАГДАР — Миний өгснийг Сүрэн авдаггүй шүү дээ.

	ХҮН ЧАНАР — Тийм ээ, чамд гомдсон учраас Пагма гуайгаас гуйгаад авна. Чамаас бол гуйсан ч авахгүй. Тийм л болдог байна шүү дээ.

	 

	ЕСДҮГЭЭР ҮЗЭГДЭЛ

	Сүрэнгийн байр. Элбэг, Идэр хоёр ширээ тойрон гунигтай сууна.

	 

	ЭЛБЭГ — Эгч минь өвдөхийн оронд би л өвдөж байхгүй

	ИДЭР — Чи болохгүй 7-р анги төгсөх хүн. Харин би л өвдвөл дээр байсан юм. 

	(Нөгөө өрөөнөөс Бат орж ирнэ).

	БАТ — Элбэг чи эгчийн дэргэд сууж бай. 

	(Элбэг «За» гээд явах гэхэд Идэр хамт явах гэнэ). 

	БАТ — (Гар дээрээс нь барин авч) чи зүгээр сууж бай.

	ИДЭР — (Урамгүй сууж) Ах аа, эгч яаж байна.

	БАТ — Их л халуунтай байна. Үгүй нөгөө Баяр яасан уддаг юм бэ? Эмийг нь түргэн өгөх юм сан. (Өрөөн дотроо ийш тийшээ явна) Үүд цохив. Идэр ухасхийн очиж тайлав. 

	(Баяр урамгүй орж ирээд ширээн дээр эмийн жор тавин).

	БАТ — Эм хаа байна.

	БАЯР — Таван эмийн сангаар орлоо. Байхгүй л гэх юм.

	ИДЭР — Тэгээд тэр эмч байхгүй эм бичиж өгсөн хэрэг үү?

	БАЯР — Тийм байна. Тасраад жил болж байна залуу минь гэж нэг хүүхэн хэллээ. 

	БАТ — Тэгээд олдвол аз чинь, олдохгүй бол хохь чинь би л эм бичиж өгсөн гэж байгаа хэрэг үү.

	БАЯР — Бүү мэд, юү ч л гэсэн надад олдсонгүй.

	ИДЭР — Миний таньдаг нэг хүүхдийн ээж нь эмийн санд ажилтай. Би түүнийг гуйх уу?

	БАТ — Мань эр бас арын хаалга татах нь ээ.

	БАЯР — Олдох л юм бол хэдэн давхар хаалга ч татсан хамаа алга. 

	(Үүд цохив. Баяр тайлж өглөө. Эмч орж ирлээ).

	ЭМЧ — Танайх дуудсан уу?

	БАТ — Үгүй бид дуудаагүй.

	ЭМЧ — Юу, үгүй гэж. Утсаар хэлж өгсөн хаяг нь яг танайх байна.

	БАТ — Утсаар аа?

	ЭМЧ — Тийм ээ, утсаар. Өвчтэй хүн бий юу?

	БАТ — Өвчтэй хүн ч бий л дээ.

	ЭМЧ — Тэгвэл гайхах юу байх вэ.

	ИДЭР — Эрэгтэй хүн утасдсан уу, эмэгтэй хүн утасдсан уу?

	ЭМЧ — Эрэгтэй хүн.

	БАЯР — Залуу юу, хөгшин үү?

	ЭМЧ — Би шүдийг нь татаж үзээгүй. За өвчтэй хүн чинь хаа байна?

	БАЯР — Өглөө нэг эмч үзээд энэ эмийг бичиж өгсөн. Би өдөржин эрээд олсонгүй.

	ЭМЧ — Аль вэ (гээд Баярын өгсөн жорыг үзсэнээ) зөв шүү дээ үүнийг яаж олдог юм.

	БАЯР — Буруу бичиж орхио юу.

	ЭМЧ — Яг зөв. Харин байхгүй эм, дуусаад удаж байгаа юм. За өвчтэй хүнээ үзье.

	БАТ — Энд бий (гээд эмчийг дагуулан цааш орлоо.)

	БАЯР — Хэн утасдаж дуудсан юм бол?

	ИДЭР — Би яаж мэдэх вэ.

	(Элбэг гарч ирлээ) (Идэр угтаж очиж)

	ИДЭР — Эгч яаж байна.

	ЭЛБЭГ — Ойлгогдохгүй юм яриад байх юм. Энэ эмчийг Баяр ах та авчирсан юм уу?

	БАЯР — Үгүй ээ. Нэг л хүн утасдсан юм гэнэ. Бас нэг байдаггүй эм бичиж орхивол яана даа. 

	(Баяр, Идэр, Элбэг гурав нөгөө өрөөний хаалганы завсраар шагайн харна). 

	(Эмч Батын хамтаар гарч ирнэ)

	БАТ — Аль вэ. Элбэг чи эгчийн дэргэд оч (гэхэд Элбэгийг дагаж Идэр явах гэхэд нь) Чи энд огт хэрэггүй хэмээн зогсоов.

	ЭМЧ — (жор бичих зуураа) Энэ эмийг түргэн авчирч өг.

	БАЯР — Байдаг л эд байгаа даа.

	ЭМЧ — Шинжлэх ухаан нэг чанартай олон эм хийдэг юм шүү дээ, залуу минь, эмийн найруулга ч олон янз байдаг. Би түргэн гэж бичсэн бушуу яв (гээд Баярт жороо өгөв)

	БАТ — Идэр чи хамт яв! 

	(Баяр Идэр хоёр маш түргэн гарч явна).

	ЭМЧ — Би орой ирнэ. Байдлыг нь харна. Болохгүй бол хэвтүүлнэ. Муудвал надад хэлээрэй. Миний утасны дугаар... (гээд халааснаасаа бэлэн цаас гаргаж өгнө). 

	(Эмч явна. Бат нөгөө өрөө рүү орлоо.)

	(Хөшиг хаагдаж Хүн чанар, Шагдар хоёр хуучин хэвээрээ зогсоно).

	ХҮН ЧАНАР — Энэ хүүхдүүдэд иймэрхүү юм аль тохиолдсоныг тэр гэхэв. Энэ ч учраас Сүрэн чамтай уулзах дургүй байна.

	ШАГДАР — Тэгээд би хэний эцэг юм. Гэрэл намайг ахаа ч гэдэггүй шүү дээ. Өөрийнх ч үгүй. Өрөөлийнх ч үгүй зайлж зугтаасан яасан энэрэлгүй хорвоо вэ?

	ХҮН ЧАНАР — Энэрэлгүй хорвоогийн гай биш.

	 

	АРАВДУГААР ҮЗЭГДЭЛ

	Нэлээд чинээлэг айлын унтлагын тасалгаа. Хорлоо ямар нэгэн юм индүүдэж байна. Гэрэл, хуучин хавтастай ном барин эрэгтэй хүний дуугаар чанга уншиж байна.

	 

	ГЭРЭЛ — Муу зальтай үнэг чи ичих нүүртээ элгээ наасан амьтан бэ? Чиний эцэг чинь таван чонын өртэй, эх чинь дөрвөн чонын өртэй, чи гурван чонын өртэй мөртөө ганц муу гуриатсан чоно авчирч өгнө гэнэ ээ.

	ХОРЛОО — Хүү минь юунд үргэлж л энэ үлгэрийг л уншиж байдаг юм бэ? Хичээлээ давтвал...

	ГЭРЭЛ — Талийгаач аав минь надад энэ үлгэрийг сайхан ярьж өгдөг сөн. Аав минь мөн ч их үлгэр мэддэг байсан, тийм ээ?

	ХОРЛОО — Тийм ээ, их үлгэр мэддэг байж.

	ГЭРЭЛ — Өнөөдөр Шагдар гуайтай хамт ажилладаг Дорж гуай ирээд явсан.

	ХОРЛОО — Аа тийм үү, миний охин “Шагдар аав” гэж байхад яадаг юм дээ.

	ГЭРЭЛ — Нэг л болохгүй юм, ээж ээ.

	ХОРЛОО — Хэлээд сурчих юм бол амархан шүү дээ, хүү минь.

	ГЭРЭЛ — Өчигдөр Баяр гудамжинд дайралдаад “чи яасан гоё хүн бэ? Биднээс дээрэмдсэн юм чинь үү?” гэсэн, би ичиж үхэхээ шахсан. Ээж ээ, та бид хоёр тэдний аавыг булаасан тийм үү?

	ХОРЛОО — Тэгэхдээ Шагдар тэдэндээ жаргал өгч чадахгүй болсон шүү дээ. Бас тэгээд ээж нь Шагдарт сэтгэлтэй юм (гээд Хорлоо уйлна).

	ГЭРЭЛ — Ээж ээ, миний ээж битгий уйл даа.

	ХОРЛОО — Шагдар чамд сайн шүү дээ.

	ГЭРЭЛ — Тийм ээ. Би мэддэг гэхдээ л... нас барсан болохоос биш би аавтай хүн шүү дээ. Над хэчнээн хайртай байсан билээ дээ. Би... (гэснээ дуу нь зангиран уйлснаа) Хаян явсан муу аавтай байсан бол би сайн аавтай болох сон л гэж бодох байсан. Тэгээд олбол баярлах л байсан...

	ХОРЛОО — Ядахдаа ах гэж бай л даа. Ээж нь гуйя.

	ГЭРЭЛ — За... ээж минь ах гэж байя. Ээж ээ, би тэр таван хүүхдийг аавгүй болсон гэж бодох дээр л өрөвдөөд байна. Аавгүй байх хэцүү шүү дээ. Тийм ээ?

	ХОРЛОО — Маргааш хүүгийн минь төрсөн өдөр. Шагдар ах чинь чамд плать авч өгнө гэж байна билээ.

	ГЭРЭЛ — Ээж ээ!

	ХОРЛОО — Юу гээ вэ, хүү минь. 

	ГЭРЭЛ — Шагдар гуайд...

	ХОРЛОО — Ах гээч дээ хүү минь.

	ГЭРЭЛ — Ахад аавын зангиаг өгсөн юм уу?

	ХОРЛОО — (гайхан) Ямар зангиа? Аа тийм зүүж яваа саарлыг нь уу? Ээж нь өгч зүүлгэсэн юм. Юу гээ вэ?

	ГЭРЭЛ — Зүгээр... Аав минь намайг хөтөлж яваад энэ хойд дэлгүүрээс авсан юм. Тэгээд зүүгээд, “за ямар байна? аавд нь зохиж байна уу?” гэсэн. Би “их гоё байна, таныг мялаая” гээд үнссэн. Намайг өргөж үнсээд “миний охин том болж дээ. Аавдаа зангиа зохиж байгааг мэдэж байна” гэсэн. Үнэртэх дээр аавын минь үнэр үнэртэх шиг болдог юм.

	ХОРЛОО — Нэгэнт л бид хоёр ийм болсноос хойш одоо яах вэ дээ. Хорвоогийн жам ийм л байдаг. Ээжид нь... 

	(Эх охин хоёр дуугүй сууна. Гаднаас Шагдар орж ирлээ).

	ШАГДАР — Өнөө орой шинэ кино гарах гэнэ. Гурвуулаа үзье дээ.

	ХОРЛОО — Ямар кино.

	ШАГДАР — Нэрийг нь анзаарсангүй ээ. Сайхан кино л гэж олон амьтан ярьж байна. 

	(Энэ хоёрын ярьж байхад Шагдарын зангиаг ширтэж байсан Гэрэл босож, түрийвчнээсээ цаасанд боодолтой юм авч Шагдарын өмнө очиж задална. Тэр нь шинэ зангиа байлаа).

	ХОРЛОО — (Баяртай) Хүү минь өчигдөр ээжээсээ мөнгө гуйж байгаад авсан. Ахдаа энэ зангиаг авч шүү дээ, тийм үү?

	ГЭРЭЛ — Тийм ээ!

	ШАГДАР — (Баяртай) Баярлалаа. Ямар сайхан зангиа вэ? (гээд авч хөгжилтэй, цамц дээрээ тохируулан барьж) Өнгө хээ нь мөн догь нийлж байна. Ингэж тохируулан авна гэдэг чинь бас нэг соёл юм шүү.

	ГЭРЭЛ — Би танд зүүж өгье. 

	(Шагдар хуучин зангиагаа тайлахад Гэрэл шинийг зүүж өгнө. Хорлоо толь авчран өмнө нь барина). 

	(Гэрэл хуучныг нь авч өөрөө мэдэлгүй үнэртэв. Түүнийг харсан Хорлоогийн нүүрээс баяр баясгалан агшин зуур үгүй болно. Гэрэл зангиагаа аваад цаад тасалгаа руу гүйн орлоо. Шагдар ойлгов бололтой. Хорлоо Шагдарыг царайчлан харна. Шагдар зангианы үзүүрийг барин гунигтай зогсоно).

	ХОРЛОО — Шагдар минь, хүүхэд шүү дээ.

	ШАГДАР — Тийм ээ, хүүхэд (гээд Хорлоогийн дэргэд очиж тэврэн элгэндээ нааж) — Яасан ч энэрэлгүй хатуу хорвоо вэ дээ? 

	(Хөшиг алгуур хаагдаж Хүн чанар, Шагдар хоёр хуучин хэвээрээ зогсоно).

	ХҮН ЧАНАР — Энэ бол энэрэлгүй хатуу хорвоогоос болсон биш.

	ШАГДАР — Би Хорлоод сэтгэлтэй болохоороо Гэрэлд хайртай байсан... Тэгэхэд...

	ХҮН ЧАНАР — Гэхдээ Гэрэл тийм зан гаргах эрхтэй хүн. Эцэг нь чам шиг орхисон биш... 

	(Хөшиг) 

	(Тэдний өмнүүр Сүрэн Чулуун хоёр зэрэгцэн явна).

	СҮРЭН — Тэр эмчийг манайд оч гэж чи утасдсан биз дээ. Үнэнээ хэлчих дээ.

	ЧУЛУУН — Утасдсан ч яадаг юм бэ. Чи намайг туслах гэхлээр л дургүйцэх юм. Би чадах чинээгээрээ тусална. Хүн гэдэг чинь хамтарч бие биедээ тусалж амьдардаг амьтан. Тэгэхгүй бол зожиг ямаа шиг болно.

	СҮРЭН — (Инээж) Ингэж бас чиний хөгшин слесарь багш чинь хэлсэн үү?

	ЧУЛУУН — Үгүй ээ, үүнийг би өөрөө хэлж байгаа юм. Бас чамд зориуд хэлж байгаа юм шүү.

	СҮРЭН — Чи ер нь бусдад амьдралын хичээл заах тун дуртай хүн юм аа.

	ЧУЛУУН — Би хүнээр заалгах дуртай болохоор хүнд мэдсэн юмаа хэлж өгөх дуртай байдаг юм. Бас над хүн туслахад баярладаг болохоор хүнд чадах чинээгээрээ туслах сан гэж хичээдэг юм. Ялангуяа чамд бол бүүр ч хичээнэ. Гагцхүү чамайг дургүйцэхлээр гомдох юм.

	СҮРЭН — Одоо дургүйцэхгүй ээ, гэхдээ би өрөвдүүлэхгүй шүү.

	ЧУЛУУН — Би чамайг өрөвдөхгүй. Өрөвдөх, өрөвдүүлэх гэдэг бол арчаагүй хүний зан. Харин хайрлана гэдэг бол сайхан юм байна. Одоо л хайрын сайхныг мэдэж байна. Би үргэлж хайрлана мэдэв үү!

	СҮРЭН — Хайрлаж л байхгүй юу.

	ЧУЛУУН — Чи хариуд нь хайрлах уу?

	СҮРЭН — Гэнэт хэлэхэд дэндүү үнэтэй үг болохоор бодож байж л болно доо.

	ЧУЛУУН — Бод, бод. Чи ер нь миний тухай боддог уу?

	СҮРЭН — Өө чамд хэлэхээ мартаж орхиж, би өнөөдөр нормоо давуулан биелүүлсний шагнал авсан.

	ЧУЛУУН — Баяр хүргэе чамд. Чи надтай маргааш уулзах уу?

	СҮРЭН — Ажлаасаа л болно. Харин өнөөдөр орой бол хичээлтэй.

	ЧУЛУУН — Би тригонометрийн бодлогоо дийлэхгүй бол маргааш чамаас тусламж гуйна шүү.

	СҮРЭН — Үгүй чи эртээд тоогоор тусалж аль гээд л байсан. Танай ангийнхан чамайг тоогоор ангидаа хамгийн сайн нь гэж байдаг шүү. Тригонометрийн тусламж чинь тийм болж байгаа юм биш биз дээ.

	ЧУЛУУН — Маргааш уулзъя л даа.

	СҮРЭН — За баяртай, оройн сургуулийн сурагчид ингэж орой бүхэн уулзаж болдоггүй юм.

	ЧУЛУУН — Баяртай 

	(тэр хоёр хоёр тийшээ явна) 

	ХҮН ЧАНАР — Одоо бол Сүрэн нэхмэлийн фабрикийн комбинатын шилдэг ажилчин, амьдралын далавчтай болсон хүн билээ. Түүнд чи баярлаж байна уу?

	ШАГДАР — Үнэндээ одоо над шиг баярлаж байгаа хүн энэ хорвоо дээр байхгүй байх аа. Гэвч үүнийг үнэмшүүлэхэд үлэмж хэцүү шүү дээ. 

	(Хөшиг хаагдаж танхимын гэрэл аслаа).

	 

	
ГУРАВДУГААР БҮЛЭГ

	АРВАН НЭГДҮГЭЭР ҮЗЭГДЭЛ

	Сүрэнгийн байр. Хөл бөмбөг, зодооны бээлий, тэшүүр зэрэг эрэгтэй залуучуудын биеийн тамирын хэрэглэл байна. Элбэг том гортигоор зураг зурж байна.

	 

	БАТ — (дэргэд нь ирж харснаа) Энэ муу нэг жаалд ийм том гортиг авч өгдөг. Энэ чинь инженер хүний хэрэглэл шүү.

	ЭЛБЭГ — Гортиг нь 40 төгрөг, харин авч өгсөн сэтгэл нь үнэлж баршгүй мэдэв үү? 

	(гаднаас цана барьсан Идэр орж ирээд өврөөсөө сонин гаргаж Батад өгнө)

	ИДЭР — Наадах сонин дээр чинь эгчийн маань тухай бичсэн байна. Зураг нь ч бий. Юү гэж бичсэн гэж бодно?

	БАТ — (Сониныг авч уншина) Мөн ч мундаг бичиж шүү.

	ЭЛБЭГ — Чанга уншаач дээ.

	БАТ — МХЗЭ-ийн их хуралд сонгогдсон энэ охин нэхмэлийн фабрикийн шилдэг ажилчны нэг, социалист хөдөлмөрийн бригадын гишүүн хүн юм. 17 настай байхдаа дөрвөн дүүтэйгээ өнчин үлдсэн боловч тэд нараа зөвөөр өсгөж чаджээ. Их дүү Бат нь энэ жил их сургууль төгсөнө. Хоёр дахь дүү Баяр нь бульдозерын тэргүүний жолооч юм. Энэ хүний тухай ханын сонинд бичсэн нь...

	ИДЭР — Хоёр ах ч эгчийн хүчээр мандаж байх шив дээ. Алтны дэргэдэх гууль шарладаг гэгчээр овоо л доо.

	ИДЭР — Бид хоёрын тухай бас бий.

	ЭЛБЭГ — Тийм үү, уншаач.

	БАТ — Хоёр бага дүү нь дунд сургуульд.

	ЭЛБЭГ — Энэ бичсэн хүн жаахан дүүгүй хүн байх аа.

	БАТ — Яаж байна?

	ЭЛБЭГ — Та хоёрын нэрийг бичээд, бидний нэрийг дурддаггүй байна шүү. Хоёр бага дүү нь... гэнэ шүү. Бид чинь нэртэй улс байгаа биз дээ. 

	(хаалга дуугарч Баяр орж ирээд бусад гурваа харлаа).

	БАЯР — Эгч ирээгүй юу?

	ЭЛБЭГ — Үгүй ээ, 9 цагт ирнэ гэсэн.

	БАЯР — Энэ гадаа пальтоныхоо захыг босгосон нэг хүн зогсож байна. Эгчийг маань айлгачихгүй байгаа даа.

	ИДЭР — Намайг ирэхэд зогсож л байсан юм.

	БАТ — Тэгвэл эгчийгээ угтъя. Одоо бас байна уу? Одоо болоогүй байна. Явтлаа Баяр чи үүнийг уншаач (гээд сонин өгнө).

	 

	Хөшиг

	Хөшигний өмнө пальтоныхоо захыг босгосон бөгөөд нэлээд даарсан Чулуун Сүрэнг хүлээн урагш хойш явна.

	 

	ЧУЛУУН — Хоёр цаг хүлээлээ. Яасан хүйтэн юм бэ (гээд дороо дэвхэцнэ).

	Тэр сүрхий даарч байгаа бололтой. Гэтэл Сүрэн гарч ирлээ.

	ЧУЛУУН — Сүрээн!

	СҮРЭН — Чи энд юу хийж байгаа юм бэ?

	ЧУЛУУН — Чамайг хүлээж байна.

	СҮРЭН — Удаан хүлээв үү?

	ЧУЛУУН — Дөнгөж сая ирээд байна (гээд Сүрэнгийн дэргэд очив)

	СҮРЭН — (Гарыг нь барьж) чи бүүр даарч орхиж шүү дээ. Мөс шиг.

	ЧУЛУУН — Үгүй чиш. Миний гар угаасаа хүйтэн байдаг юм.

	СҮРЭН — Нэрэлхүү юм бэ дээ, чичирч байж.

	ЧУЛУУН — Би чиний тухай сонинд бичсэнийг уншсан. Баяр хүргэе.

	СҮРЭН — Баярлалаа. Би сая автобуснаас буугаад явж байхдаа чамайг бодож явлаа. 

	ЧУЛУУН — Юу гэж бод оо вэ?

	СҮРЭН — Энд чичрээд л зогсож байгаа байх даа гэж бодсон. Бас орой болгон даарч байж ханиад хүрчих вий дээ гэж бодсон.

	ЧУЛУУН — Үнэн үү? Битгий зов. Миний бие гэдэг чинь ёстой ажилчин хүний ган бие... Сүрэн... хоёулаа гудамжаар явъя.

	СҮРЭН — Өнөөдөр болохгүй. Хоёр бага дүүгийн хичээлийг шалгаж үзэхгүй бол болохгүй. Бас Идэрийн анги даасан багш нь ирнэ гэсэн. Маргааш явъя.

	ЧУЛУУН — Гайгүй л дээ (гээд гар дээрээс нь барьж татна).

	СҮРЭН — Болохгүй ээ... Үгүй... явахгүй. 

	(Яг энэ үед тайзны нөгөө талаас Бат, Баяр хоёр гарч ирснээ) «нөхөөр хүн зүгээр байлгаач» (гээд гүйн ирж Чулууны гарыг тавиулан өмнөөс нь явна)

	БАЯР — Чи эмэгтэй хүн зүгээр явуулдаггүй ямар бүдүүлэг эр вэ.

	ЧУЛУУН — Би... би... (гэж ухарна)

	СҮРЭН — Дүү нар аа! Зүгээр хүн!

	БАТ — Юү зүгээр хүн гэж... Ямар задарсан амьтан бэ?

	БАЯР — Чамайг дахиад ингэвэл мэдээрэй.

	ЧУЛУУН — Эргэж гүйх шахаж явлаа. 

	(Баяр, Бат, хоёр Сүрэнгийн дэргэд ирлээ).

	СҮРЭН — Гэмгүй хүн шүү дээ. Миний таньдаг слесарь, нэр нь Чулуун, авто заводод ажилтай. Зүгээр л надтай тоглож байсан юм.

	БАЯР — Ээ... та эртхэн хэлэхгүй дээ. Би очоод чирч аваад ирэх үү?

	СҮРЭН — Хэрэггүй ээ, явъя. 

	(Тэд далд орно).

	 

	АРВАН ХОЁРДУГААР ҮЗЭГДЭЛ

	 

	Сүрэнгийн байр. Сүрэн юманд явах гэж хувцаслаж байна. Баяр гадуур хувцсыг нь барин зогсоно.

	 

	БАЯР — Эгч ээ, өнөөдөр Бат хоол хийх үү?

	СҮРЭН — Ээлж нь шүү дээ.

	БАЯР — Удахгүй шалгалт өгнө. Оронд нь би хийж орхиё, болох уу?

	СҮРЭН — Оронд нь чи хоолыг нь идэх үү?

	БАТ — (Цаад өрөөнөөсөө) Эгч ээ, би өөрөө хийнэ.

	СҮРЭН — Би хуралд очлоо. Хуралтай гэж саяхан л мэдлээ. Өглөө нэг хүнийг урьсан юм сан 5 цагт ирнэ. Та хоёр сайн үйлчлээд хүлээлгэж байгаарай.

	БАЯР — За, хэн гэдэг хүн бэ?

	СҮРЭН — Чулуун гэдэг юм.

	БАЯР — За орж ирэхлээр нь гутлыг нь тайлуулах уу. Шал халтар болгож орхивол нөгөө Элбэг сүйд болно шүү дээ.

	СҮРЭН — Яаж болдог юм бэ? Огт болохгүй шүү. Шал халтар болгох яах вэ арчиж орхино. Харин зочин хүний сэтгэлийг халтар болгочихвол уу... За би явлаа (гээд Сүрэн гарч одно.)

	БАЯР — (хэсэг дуугүй юм бодон зогссоноо) Бат ах аа! 

	(Бат орж ирнэ).

	БАТ — Юу гээ вэ?

	БАЯР — За нөгөө Чулуун ирнэ. Эгч бид хоёрыг сайн үйлчлээд хүлээлгэж байгаарай гэсэн.

	БАТ — За тэгвэл нэг сайн үйлчилье.

	БАЯР — Идээ тавья. Би өчигдөр чихэр авчирсан. Хоёулаа догь угтана шүү. Хоол ч хийж өгнө.

	БАТ — Тэгье. Үгүй, чихэр хийх таваг байхгүй шүү дээ.

	БАЯР — Нөгөө шилэн таваг хаачсан бэ?

	БАТ — Өчигдөр Элбэг бөмбөг өшиглөөд...

	БАЯР — За тэгвэл би баруун айлаас гуйгаад ирье. Аа харин цай хийж өгөх шаазан бэлтгэж байгаарай.

	БАТ — За. 

	(Баяр гарна. Бат хэсэг шаазан авчирч үзнэ. Хагархайгүй маш ховор бололтой. Баяр орж ирээд)

	БАЯР — (Орж ирээд гоё таваг ширээн дээр тавьж) хагархайгүй аяга байна уу?

	БАТ — Энэ Идэрийн аяга л сэвгүй юм байна.

	БАЯР — За тэгвэл бусдыг нь цааш хийж орхи (гээд чихэр гаргаж тавагт хийнэ. Бат нэгийг авч идээд)

	БАТ — Ямар догь чихэр бэ? Зочноо иртэл нэг үзэх үү? (гээд зодооны бээлий авна).

	БАЯР — Ах та над хүрэх биш дээ (гээд мөн бээлий хийнэ). 

	(Тэр хоёр ана мана зодолдож эхлэв. Үүд аяархан бөгөөд завсартай цохино).

	БАЯР — Үүд цохиж байна (гээд бээлийгээ авч тавиад явлаа. Чулуун орж ирлээ).

	БАТ — (Сандал авч) За та энд суу! 

	ЧУЛУУН — Баярлалаа. Сүрэн байхгүй юу? 

	БАТ — Тийм ээ. Удахгүй ирнэ. Таныг ирэхэд бид хоёрыг хүлээлгэж байгаарай гэсэн юм.

	ЧУЛУУН — Баярлалаа. Би дараа ирэх үү? Хэзээ ч ирж болно шүү дээ (гээд босно). 

	БАТ — (сандран гараас нь шүүрэн аваад) Болохгүй ээ, та суу, эгч ирнэ.

	БАЯР — (Тавагтай чихэр тавин) Та үүнээс ид.

	БАТ — (Аяганд цай хийж) Та цай уу. 

	ЧУЛУУН — Зүгээр. Чи бол Бат, Чи бол Баяр шүү дээ. 

	БАТ — Яг тийм.

	ЧУЛУУН — Баяр чиний бульдозер чинь ажиллаж байгаа биз дээ?

	БАЯР — (Гайхан) Эвдэрснийг нь та мэдэх юм уу? 

	ЧУЛУУН — Таньдаг хүн л ярьж байсан. 

	БАЯР — Өргөх татуургын эргүүд нь илэгдэж мултраад хэд хоног зогссон. Өчигдөр “нэг өндөр бор залуу очоод хийчихлээ, манай эндхийн хүн л биш байна” гэж манаач өвгөн хэлсэн, одоо ажиллаж байгаа. 

	БАТ — Хэн хийчихсэн юм бэ? 

	БАЯР — Бүү мэд. Манай бригадынхан гайхаад байгаа юм. Трестийн шинэ инженерүүдийн нэг нь байх.

	ЧУЛУУН — Ёстой доо. Нэг нь л хийж орхио биз дээ. 

	БАЯР — Тийм байх аа. Та чихэр ид.

	ЧУЛУУН — За (гээд өгсөн чихрийг иднэ)

	БАТ — Аягатай цай өгөхөд түүнийг ууна.

	БАЯР — (Дахин чихэр задлан өгч) та үүнийг ид. Та чихэрт дуртай юу. Би бол их дуртай.

	ЧУЛУУН — Дуртай. (гээд авч идэвч төдийлөн дуртай биш бололтой. Бат хоосон аяганд цай хийж өгнө).

	БАЯР — Та чихэрт дуртай бол энэ чихэр саяын иддэгээс чинь илүү амттай.

	ЧУЛУУН — Зүгээр, зүгээр.

	БАЯР — Танд хоол авчирч өгье. Ах аа, та хөгжим сонсож бай. (гээд гарав). 

	(Бат босож хүлээн авагч залгана. Шаржигнан пад пад дуугарах нь сүртэй).

	БАТ — Хүлээж байгаарай хэдэн эсэргүүцэл нь муудаж орхисон юм. (гээд дээрээс нь цохино. Сүртэй дуу гарч таг болно). 

	БАТ — Одоо бүүр таг болсон. Баяр тавагтай мах барин орж ирээд ширээн дээр тавина.

	БАЯР — Ах аа, дуугарахгүй байна уу?

	БАТ —Таг болсон.

	БАЯР — Хаана нь цохив?

	БАТ — Дээрээс нь. 

	БАЯР — Буруу газар нь цохиж шүү дээ (гээд очиж хажуугаас нь хэдэн удаа цохиж хөгжим дуугарна). Дотор нь нэг утас салж нийлээд байгаа юм. Би гагнаж орхино оо. (гээд буцаж ирээд том гэгчийн балиус хутга Чулуунд өгнө. Чулуун огтолсноо мэлрэн гайхаж харлаа. Бат Баяр хоёр ч гайхан харлаа. Батыг Баяр сэмхэн ёворно).

	БАЯР — Ямар удаан болдог эд вэ? Би дахиад ялзартал нь чанаж орхиё.

	ЧУЛУУН — Дажгүй ээ. Би саяхан хоол идээд ирсэн. Та нар биеийн тамирт дуртай юу?

	БАЯР — Дуртай, та дуртай юу?

	ЧУЛУУН — Гэхдээ заримд нь бол дургүй.

	БАТ — Жишээ нь ямарт нь бол дургүй вэ?

	ЧУЛУУН — Та нар мэднэ биз дээ. Эртний Ромд гладиатор гэж байсан шүү дээ. Надад энэ зодоон түүнтэй төсөөтэй юм шиг санагддаг юм. Бие биеэ унатал дустал цохиод л нэг л биш. Миний хувьд шүү дээ...

	БАТ — Та тэгвэл ямар төрөлд дуртай бэ? 

	(Чулууны үгийг сонссон Баяр сэм босож зодооныхоо бээлийг далд хийлээ).

	ЧУЛУУН — Цана, тэшүүр, хөл бөмбөг, хөнгөн атлетик бол сайхан. Эрүүл мэндэд ч тустай. Цана бол бүр ч сайхан. Өвөл... цас...

	БАТ — Хөдөлмөр нийгэмлэгийн цанын 50 км-ийн аварга Чулуун гэдэг та биш биз?

	ЧУЛУУН — Байхад ч яадаг юм.

	БАЯР — Мөн мундаг аа. Та надад зааж өгөөч.

	Чулуун бодно.

	БАТ — Надад ч болно.

	ЧУЛУУН — Хамт л яваад байя. 

	(Хаалга дуугарч хүн орж ирснээ «Хэн нь гутлаа тайлаагүй, угаасан шалыг минь муухай болгож орхив оо» (гэж дуу алдана).

	(Мөрийг нь дагаж орж ирсээр Элбэг орж ирээд Чулууныг олж харна. Хоёр ахын нь арга нь барагдан «яаж байгаа нь энэ вэ?» гэсэн дохио өгч, Элбэг анзаарахгүй ажээ).

	ЭЛБЭГ — Та хорины шинэ болсон дарга уу?

	ЧУЛУУН — Аа тийм ээ.., биш ээ.

	ЭЛБЭГ — (Чихрээс нэгийг авч идэх зуураа) Манай хорины дарга биднийг «Хүүхдүүд ээ! Ариун цэвэр байгтун. Эрүүл мэндэд чухал» гэдэг мөртөө өөрөө шалан дээр цагаан зам гаргадаг юм. Тэр бол буруу тийм ээ, ах аа.

	ЧУЛУУН — Тийм байх аа.

	(Бат сандран Элбэгийн гараас татна).

	ЭЛБЭГ — Байз л даа ах аа. Би нэг чихэр... (гээд нэг чихэр авснаа) Хүүе баруун айлын шилэн тавгийг авчраад тавьчихаж. (Бат, Баяр хоёр Элбэгийг чихдээд далд орно) 

	Идэр орж ирнэ.

	ЧУЛУУН — Чи чинь Идэр үү?

	ИДЭР — Тийм ээ! Намайг манай айлын авгай бор хүү гэдэг юм. Гурван ахтай ёстой л хөрвийн аргаар бойжиж байгаа бор хүү дээ гэдэг юм. Манай ах нар... (гээд чихрээс дахин авах үед Баяр түүний мөрөн дээрээс нь шүүрэн чирч далд орно. 

	(Цаад тасалгаанаас) «Ёо ёо чих» (гэсэн дуу гарна). 

	(Энэ завсар Чулуун сэмхэн гарч одлоо).

	БАТ — (орж ирээд зочингүй болсонд сандран, ийш тийш гайхан харснаа) нөгөө зочин маань алга (гэж хашхирна).

	БАЯР — (Сандран орж ирээд) Байхгүй. Одоо яах билээ. Эгч сайн үйлчлээд хүлээлгэж бай гэсэн. Энэ хоёроос л боллоо. 

	(Уйлсан Элбэг, Идэр хоёр орж ирлээ).

	БАТ — Та хоёроос боллоо.

	ЭЛБЭГ — (Гэмшилтэйгээр) Одоо тэгээд яах вэ?

	БАЯР — Хойноос нь явъя (гээд гарна).

	БАТ — (Хоёр багад хандаж) Тэнэг амьтан, эгч байлгаж бай гэсэн юм. Та хоёр л... (гээд бас гарна).

	ЭЛБЭГ — Чамаас л болсон.

	ИДЭР — Би яасан юм бэ? Баяр ах эхлээд чамаас болсон гэсэн шүү дээ. (Тэр хоёр харилцан тэгэлцэж урамгүй зогсоно).

	ЭЛБЭГ — Эгч чамд гомдоно доо.

	ИДЭР — Чамд гомдоно. Энэ чинь тэгээд эгчийн багш уу?

	ЭЛБЭГ — Эгч сурагч биш болохоор багш байхгүй.

	ИДЭР — Тэгээд юу нь юм бэ?

	ЭЛБЭГ — Ажлынх нь газрын хүн л байгаа биз. 

	(Гаднаас Бат, Баяр хоёрыг дагуулан Сүрэн урамгүй орж ирнэ).

	СҮРЭН — (Сандал дээр сууж) Би та хоёрт захисан шүү дээ.

	БАТ — Энэ хоёроос л болсон хэрэг. 

	(Хоёр бага гэмшилтэй бөгөөд дуугүй байна).

	СҮРЭН — Та нарыг өсгөх гэж би хэчнээн зовов. Тэгэхэд та нар... захиад гуйгаад байхад... Би итгэсэн юм (гээд уйлна). 

	(Дүү нар нь ихэд сандран энд тэнд нь бөндгөнөнө. Бие биеийгээ зэмлэн харна).

	БАЯР — Эгч ээ, би олоод ирье.

	(Хөшигний өмнө Баяр, Оюун хоёр зогсоно).

	ОЮУН — Чи эгчдээ хэлсэн үү?

	БАЯР — Үгүй ээ, хэлээгүй. Гэвч эгч лав мэдсэн байх аа.

	ОЮУН — Юу гэх бол? Эгч чинь надад сүүлийн үед нэг л дотно болсон юм шиг санагддаг юм...

	БАЯР — Эцэгтээ гологдоод эхээсээ хагацсан бид дөрвөн амьтныг ойлгоод өдий болгосон эгч маань миний сэтгэлийг ойлгоно.

	ОЮУН — Би эгчийг чинь “эгч ээ” гэх үү?

	БАЯР — Манай эгчийг эгч гэхэд хүн бахархах ёстой. Хорвоо дээр манай эгч шиг эгч олон байвал дүү нар яасан жаргалтай байх бол? Эгч минь байгаагүй бол би өдийд хаа сууж байх бол гэж бодох дээр эгчийгээ үргэлж гар дээрээ өргөөд л явж баймаар санагддаг юм.

	ОЮУН — Чи энд юу хийж байгаа юм бэ?

	БАЯР — Би Чулуун гуайг хүлээгээд зогсож байна.

	Нэг өндөр залуу юу?

	БАЯР — Тийм ээ, манай эгчийн найз. Тэр гараад ирлээ. За би явъя. Маргааш нөгөө газраа яг долоон цагт. 

	ОЮУН — «За» (гээд явна).

	БАЯР — (Чулуунд) Сайн байна уу?

	ЧУЛУУН — Чи бид хоёр саяхан танайд уулзсан шүү дээ.

	БАЯР — Нээрэн тийм. Чулуун гуай. Та манайд очооч. 

	ЧУЛУУН — Би ажилтай. Түүндээ яарч явна. Дараа очъё.

	БАЯР — Тэр яах вэ. Одоо би таныг олсон хойно салахгүй. Эгч маань хүлээж байгаа.

	ЧУЛУУН — Сүрэн намайг хүлээж байгаа гэж үү? Чи түүнийгээ л ахдаа хэлчих л дээ. Би очъё. Танайд очих би дуртай.

	БАЯР — За тэгвэл хамт явъя (гээд явлаа).

	(нөгөө талаас Элбэг, Идэр хоёр савтай юм дамжлаад явна, Элбэг дамжилж яваа юмнаасаа чихэр авч идээд «хоёулаа амаръя» гэснээр тэр хоёр юмаа тавилаа).

	ИДЭР — Эгч Баяр ах чинь удахгүй Дарханд очиж суух болно та нар явуулахгүй гэж болохгүй шүү. Шувуу том болоод үүрнээсээ нисээд явдаг юм шүү гэж надад хэлсэн. Элбэг ах аа, чи том болоод үүрнээсээ нисээд явах уу?

	ЭЛБЭГ — Би нисэхгүй ээ, харин эгч маань нисэж орхивол чи бид хоёр л хэцүүднэ дээ. Ёстой манай айлын авгайн хэлдгээр хөрвийн аргаар бойжно байх аа.

	ИДЭР — Эгч нисэхгүй. Эртүүд “би ч, та хоёрыгоо том болгоно” гэж байна билээ. Харин Бат ах хөдөө явах юм гэдэг шүү. Үгүй тэр Чулуун ах гэдэг чинь юун хүн юм бэ?

	ЭЛБЭГ — Жаахан хүүхдэд тэр хамаагүй ээ, За явъя (гээд босов).

	ИДЭР — Би ч за, юуг нь мэдлээ л дээ. Пагма гуай танай хүргэн ах чинь болох гэж байгаа юм. Сайн хүн бололтой. Гомдоож болохгүй гэсэн юм. Би ч гомдоохгүй л дээ.

	ЭЛБЭГ — Эгчийг маань аваад явчихгүй байгаа даа.

	ИДЭР — Эгч маань тэгэхгүй ээ. Манай эгч шиг эгч Улаанбаатарт лав байхгүй.

	ЭЛБЭГ — Би ажилд ороод цалин авах дээрээ эгчдээ нөгөө худалддаг улаан цамц шиг цамц заавал авч өгнө.

	ИДЭР — Зөв, заавал авч өгөх хэрэгтэй. 

	(Тэр хоёр далд орно).

	 

	АРВАН ГУРАВДУГААР ҮЗЭГДЭЛ

	 

	Сүрэнгийн байр. Ширээн дээр идэж уух юм өржээ. Сүрэн Чулуун хоёр түүнийг засна.

	 

	СҮРЭН — Тэр жил чамайг надтай ярилгүйгээр Идэрт 6-р ангийн ном авчраад өгөхөд чинь би уурлаад энэ цонхоор аваад хаяж билээ. Мөн ч тэнэг байж дээ.

	ЧУЛУУН — Тийм шүү. Би ойлгосон. Би нэг үе инээж байгаа хүнийг харах дээрээ л юу бодож байгаа бол? Шагдар ингэж инээж байсан шүү гэж боддог байсан. Гэвч хорвоо гэдэг чинь сайхан юм даа.

	ЧУЛУУН — Тийм шүү. Хорвоо дээр сайн хүн муу хүнээсээ хавьгүй олон байдаг юм.

	СҮРЭН — Чамд энэ үгийг багш хөгшин слесарь чинь хэлсэн шүү дээ. 

	ЧУЛУУН — Үгүй одоо бол мастер болсон (гээд баяртай инээнэ). 

	СҮРЭН — Бат аа, нөгөө юм чинь бэлэн болж байна уу?

	БАТ — (Цаад тасалгаанаас) Болж байна аа, эгч ээ (гэсээр тавагтай юм авч ирлээ)

	(Түүнийг Сүрэн авч ширээн дээр тавилаа. Бат дээд сургууль төгссөн тэмдэгтэй ажээ).

	ЧУЛУУН — Бат аа! Чи Баяраас нам уу?

	БАТ — Нам, 4 см нам шүү.

	ЧУЛУУН — Би тэр хавар бараг чирэгдэх шахаж ирснээс хойш нэг л аягүй байдаг юм.

	СҮРЭН — Намайг хүлээд аваад ир гэсэн бол Баяр чамайг хүлээд ирэх байсан. 

	(Идэр, Элбэг хоёр орж ирлээ).

	ИДЭР — Ура! За ингээд идээд байх хэрэг үү?

	СҮРЭН — Баярыгаа хүлээе.

	ЭЛБЭГ — Энэ байшингийн буланд нэг хүнтэй зогсож байна билээ.

	БАТ — Хэнтэй?

	ЭЛБЭГ — Мэдэхгүй.

	СҮРЭН — Оюунтай л биз дээ. (Баяр орж ирлээ).

	СҮРЭН — За бүгд сууцгаа. 

	(ширээ тойрон сууж юм иднэ. Цөм хөгжилтэй. Гагцхүү Баяр хөгжил багатай ажээ).

	СҮРЭН — Баяр чи юу болоод салхинд хийссэн лааны гэрэл шиг сүүмэлзээд байгаа юм.

	БАЯР — Би юу? Бараг л зүгээр. Зүгээр ч гэж дээ. Нэг хүн гадаа байгаа юм сан.

	СҮРЭН — Оюун уу?

	БАЯР — Та мэддэг юм уу?

	СҮРЭН — Би эгч чинь шүү дээ. Яагаад орж ирэхгүй байгаа юм.

	БАЯР — Танаас зөвшөөрөл гуйх гэж!

	СҮРЭН — Гараад бушуухан оруулаад ир!

	(Баяр гүйн гараад удалгүй сүрхий даарсан Оюуныг дагуулан орж ирлээ. Оюун Сүрэнд хандаж), 

	ОЮУН — Сайн байна уу?

	СҮРЭН — Сайн. Энд суу 

	(бүгд сууцгаав).

	СҮРЭН — Та нар энэ Оюуныг таньж ав. Манай Баярын найз, надтай цуг ажилладаг байсан. Одоо Дарханд очиж ажиллах гэж байгаа юм. Баярыг маань аваад явах гэж байгаа юм. Өгөх үү?

	ИДЭР — Та “өгөхгүй гэж битгий хэлээрэй” гэсэн. Түүнээс би бол өгмөөргүй л байна.

	ЭЛБЭГ — Ямар бүүр өгчих юм биш.

	ИДЭР — Шувуу том болоод үүрнээсээ нисдэг гэж эгч хэлсэн. Би бол үүрнээсээ нисэхгүй.

	СҮРЭН — Баярыгаа явуулна. Дарханд очих ч хэрэгтэй. Сайхан ч газар. 

	ОЮУН — Манайх 60 онд очсон би бага байсан. Манай аав Дархан Улаанбаатараас том болно гэж хэлдэг юм.

	ЧУЛУУН — (Цаасанд боодолтой юм задалж) Сүрээн! Чамд би үүнийг өгье гэж бодсон юм. Гэвч чиний зангаас айгаад өгч чадахгүй одоо хүрсэн юм (гээд ноосон цамц гарган өглөө).

	СҮРЭН — (авч гайхан) Энэ чинь миний худалдсан цамц байна шүү дээ. Ээжийн минь цамц юм сан. Би зүрхээ шимшрүүлж байгаад худалдсан юм даа. Хоёр дүү гуталгүй болчхоод... Чамд их баярлалаа.

	ЧУЛУУН — Чамайг худалдах гээд явахад чинь би дагаж явсан. Тэгээд тэр авгайд худалдахыг чинь харж байгаад явснаас чинь хойш очиж авсан.

	СҮРЭН — Хэдэн төгрөгөөр авсан юм бэ?

	ЧУЛУУН — 120 төгрөг.

	СҮРЭН — Хайран юм. Надаас 50 төгрөгөөр авсан юм шүү дээ. Тэр 80 төгрөгөө надад өгчихгүй дээ.

	ЧУЛУУН — Чи тэр үед авахгүй байсан шүү дээ. Өмнөөс маань шидэх байсан байх.

	СҮРЭН — Тийм ч байх аа даа. Би маш их баярлаж байна гээд өмсөнө.

	ЭЛБЭГ — Тэр идэмхий авгай чинь лав нөгөө миний чихнээс чирч ирээд зургаан төгрөгийг минь авч орхидог авгай байх даа. Зан нь тун адилхан юм.

	СҮРЭН — Зан нь адилхан боловч царай нь өөр байсан. Тийм юм алиныг тэр гэхэв. Бид өнөөдөр сайхан байна. Үүнийг бид улс олны хүчээр гарын таван хуруу шиг хамт зүтгэсний хүчээр олж авсан шүү дээ. Тэр тусмаа ч өнөөдөр бидэнд сайхан байна.

	 

	(Хөшиг)

	(Хөшигний өмнө Хүн чанар, Шагдар хоёр урьд хэвээр зогсоно).

	ХҮН ЧАНАР — Чиний орхисон хүүхдүүд өнөөдөр ийм байна. (Тайзны ард Сүрэн түүний дүү нарын хөгжилтэй инээд сонсогдоно). Чи тэр инээдийг сонсож байна уу?

	ШАГДАР — Миний хүүхдүүд намайг өршөөнө. Должин ч яах вэ. Хөөрхий минь одоо өнгөрсөн...

	ХҮН ЧАНАР — Үгүй ээ, өнгөрөөгүй, чамд түүний гомдсон сэтгэл, доромжлогдсон хайр, шархтай зүрх нь таван хүүхдэдээ хадгалагдаж байгаа. Сүрэн чамтай яагаад дуугарсангүй өнгөрөв. Түүнийг гомдсон сэтгэл шархтай зүрх дуугаргасангүй.

	ШАГДАР — Би Должинг гомдоосон үнэн. Гэхдээ төрсөн хүүхдүүдийг миний эсрэг болгож дэндүү хатуу сэтгэл гаргачихсан юм шүү дээ.

	ХҮН ЧАНАР — Тийм ч байж болно. Гэхдээ чи ингэж ярих эрхгүй. Учир нь чи ялтай хүн.

	ШАГДАР — (Үзэгчид рүү хандаж хэсэг зогссоноо) Би ялтай гэж үү? (Үзэгчдэд ойртон) Би ганцаараа ялтай гэж үү?

	ХҮН ЧАНАР — Тийм ээ, ялтай. Хүүхдүүд дээрээ очихгүй юу? 

	(Хүүхдүүдийн хөгжилтэй инээд сонсогдоно).

	ШАГДАР — Очих уу? Ямар нүүрээрээ очих билээ дээ.

	ХҮН ЧАНАР — Зориг гаргаад оч.

	ШАГДАР — Очоод юу гэж хэлэх бэ?

	ХҮН ЧАНАР — Чи буруугаа ойлгож байгаа юм бол юу гэж хэлэхийг сэтгэл чинь хэлж өгнө. 

	(Хүн чанар далд орно).

	(Шагдар алгуурхнаар явна. Үзэгчдийн танхимын гэрэл асна).

	 

	Төгсөв.

	 

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

	 


ЗОХИОЛЧ Ч. ЛОДОЙДАМБЫН УРАН ЧАДВАРЫН АСУУДАЛД

	Шинэ монголын үгийн урлагийн нэрт төлөөлөгч Ч. Лодойдамба өгүүллэгийн уран дархнуудын нэг билээ. Тэр хорь орчим өгүүллэг бичсэн нь зохиолынхоо тоогоор биш «Чулуун», «Солонго», «Хугараагүй ноён нуруу» зэрэг монголын уран зохиолын амьдрал, хөгжилд тэмдэглэлтэй үйл явдал болсон бүтээлийн чансаагаар өгүүллэгийн уран дархан болсон юм.

	Ч. Лодойдамба 1945 онд «Малгайтай чоно» өгүүллэгээр уран зохиолын их замаа эхэлжээ. Уг өгүүллэг зохиолчийн уран бүтээлийн амьдралд төдийгүй дөчөөд оны Монгол Зөвлөлтийн ард түмний найрамдлын сэдэвтэй өгүүллэгүүдийн өвөрмөц нэгэн хуудас, шилдэг нэгэн бүтээл болсон юм.

	Ч. Лодойдамбын өгүүллэгийн гол сэдэв бол ёс суртахууны асуудал билээ. Энэ бол улс нийгмийн амьдралаас уг сурвалжтай, эрин үеийн хөгжлөөр дэвшүүлэгдсэн чухал асуудал байлаа. Учир нь социалист нийгмийн бүтээн байгуулах үйлс бол социализмын үеийн шинэ хүнийг хүмүүжүүлэх их зорилтыг эн тэргүүнд дэвшүүлсэн юм. Хүн ардын сэтгэл мэдрэлд шингэж үлдсэн хуучирсан дадал заншил, мухар сүсэг, өтөл бэртэгчин явдал бол манай урагш давших хөгжилд, хүн ардын бүтээлч үйлст, улс үндэстний социалист өөрчлөлтөд хортой нөлөө бүхий үзэгдэл байлаа. Энэхүү үзэгдлийг илчлэн шүүмжилж, шинэ хүний эрхэм чанарыг өргөн дуулахад Ч. Лодойдамбын дөч, тавиад оны үед бичсэн өгүүллэгүүд үзэл санааныхаа чиг шугамыг татжээ.

	Сүсэг бишрэл бол хүний бодох санах эрх чөлөөг хааж, хөдөлмөрлөх бүтээх чадал бололцоог хүлж («Малгайтай чоно»), улс үндэстний өөдөө дэвших хөгжлийг боогдуулж, ард түмний нийгмийн зовлонгийн эх болох «Мялзангийн цагаан өвгөн» учрыг нээн үзүүлсэн юм. Шуналын сэтгэл гэдэг сүсэг бишрэлээс дутуугүй дайсан бөгөөд өнгөрсөн нийгмээс өвлөн уламжилсан, өнөөгийн хүний амьдрал, үйлст аюултай үзэгдэл болохыг «Өнгөрсөн үеийн баатрын өнөө үеийн явдал» өгүүллэгт жирийн явдлаар ул үндэстэй шүүмжилжээ.

	Хүний сэтгэлийн нэгэн эрдэм бол хайр сэтгэл юм. Энэ нь энэрэнгүй үзэл, хүний чадал бололцоог үнэлэн хүндэтгэх чадвар, хүнлэг сайхан чанараас үндэстэй, хүний билэг оюуны, сэтгэл санааны, ёс суртахууны эрхэм нэгэн чанар бодит үнэн биелэл билээ. Хайр сэтгэлийг хүн бүхэн үзсэн мөртөө түүний нандин нууцыг тайлж үнэн сайхныг нь хүртэж амьдрал бүтээлийн жигүүр хийж чадаагүй түүх байдаг. Үүнээс болж «Гэрээслэл» өгүүллэгийн баатар үнэн амьдралын түүхээ биш, насандаа тохиолдсон явдлын домог үг ярих тавилантай хоцорчээ. Тэгвэл Чулуун («Чулуун») «Нэг талаасаа гарсан хайр сэтгэл хэчнээн гүнзгий үнэнч байвч жаргал хүртэж чадахгүй болохоор сайхан дурлал болж чадахгүй. Хайр сэтгэл бол харилцан ундарч баймааж баяжин цэцэглэж жаргалын эх сурвалж болдог байна» хэмээн ухаарч байна.

	Хайр сэтгэл үнэхээр ариун бөгөөд нандин зүйл. Хайр сэтгэл бол хүний өгөөмөр баян сэтгэлийн ертөнцийн гэрэлт нэгэн амьдрал, хүний мөс, хүнлэг чанарын тод нэгэн дүр, хүний харилцааны эрхэм нэгэн шинж билээ. Хайр сэтгэлээс төрөөгүй хүн түүнээс ургаагүй гэр бүл, түүнээс гадна амьдрал гэж сэтгэшгүй юм. Хайр сэтгэлийн анхны оч, эхний мөч юутай нарийн, ямар эмзэг билээ. Тэр бол хүний чанар, түүний насны амьдралын үүрийн туяа юм. Энэ яруу бөгөөд сайхан агшныг уран бөгөөд амьдлаг үзүүлсэнд Ч. Лодойдамбын «Солонго», өгүүллэгийн уран сайхны үнэ цэнэ оршино. Энэ өгүүллэгт сэтгэлийн уярлын зураглал биш догдлолын дүрийг гаргаж чадсан учир Ч. Лодойдамбын «Солонго»-д гарч буй хүмүүс хүний сэтгэлд үргэлж байдаг.

	Зохиолч бичихдээ, уйлах газар нь уйлж, догдлох газар нь догдолж инээж бичих хэрэгтэй. Би «Солонгыг» тэгж бичсэн гэж боддог. Жишээ нь, хуушуурын тухай бичихдээ ханатал инээж байж Солонго тэр хоёрын салаад явахыг нь бүр уйлж байж бичсэн» гэжээ. Танилцаж үерхээд дасаж хайрлах болсон сэтгэлийн өнгө аяс түүний хувирал өөрчлөлтийг нарийн бөгөөд уран дүрсэлжээ. Саяхан гүү татаж өгч жирийн үерхэж явсан тэр бор охиныг мөрөөдөх сэтгэлд автаж, гэнэт эгцлэн харж чадахаа болиод үргэлж хамт байх сан гэж хүсэн түүнд хүүхэд биш, эр хүн шиг харагдах гэж мэрийж, бэл мэдэл байхгүй ч бие даасан эрийн цээнд хүрсэн хүн шиг байх гэж чармайж байгаа залуугийн дүр үнэхээр нүдэнд бууж сэтгэлд үлдэнэ. Хүү охин хоёр наадамд хамт явах болж айлдаа ирсэн гийчинд ээжийнхээ хүрэн морийг унаад яв гэж хэлж байна. Сэтгэл нь түүнд энэ үгийг хэлүүлжээ. Анх удаа хүнд унаа зааж өгөх мэдлийг өөрөө өөртөө олгож байна. Азаар ээж нь наадамд яваагүй учир энэ хэрэг бүтжээ. Ээжийнхээ морийг амлавч ааваасаа мөнгө авах зориг зүрх хүрсэнгүй. Наадам цэнгэлийн талбайд хүрч хайртай хүнээ дагуулсан эр хүний дэвжээнд гарахад баяр наадмын уур амьсгалаас урд бэл чадалгүйн зовлон сэтгэлийг нь шаналгаж байна. Залуу, ухаан сийлэх хэрэгтэй боллоо. Урьсан зочноо наадамд хөгжөөж өөрөө гуанзанд ажиллаж хуушуураар шагнуулж охиныг дайлж байна. Чухамхүү эр хүн болж ядаж яваа түүний хамаг «нууцыг» дүрсгүй нэгэн залуу илчилж байна. Ингээд «нүднээс нь гал бутрах шиг болж» бүх бие нь бадайраад газар цөмлөн ормоор болдог. Гагцхүү охины «ажил хийвэл ам хөдөлнө» гэсэн үг түүнийг аварч байна. Хэрэв охин энэ үгээ хэлээгүй бол нэгэн сэтгэлийн зовлонд ч хаягдаж болох байлаа.

	Үнэн сэтгэл гэдэг ховор чухаг, нандин эрхэм бас нарийн эмзэг билээ. Залуу хос харилцан цэрвэж болгоомжилж, сэтгэлийн эмзэг нарийн агшин цааш даамжран гүнзгийрч итгэлийн гэрлээр ивээгдэн улмаар хайр сэтгэлийн бодь биеийг олох нарийн өөрчлөлтийг зохиолч тэдний салах үдшийн уулзалтад зангилан үзүүлжээ. Ийнхүү хайр сэтгэлийн асуудлыг хиймэл бүдүүвч, нүцгэн цулгай үзүүлэх маяг дэгийг давж, хүний сэтгэл, чанар, амьдралын чухал агшинд амилуулж үнэмшил итгэлтэй үзүүлснээр «Солонго» өгүүллэг уран сайхны шинэ нээлт болжээ. Зохиолч хайр сэтгэлийн асуудлыг улам гүнзгий бөгөөд далайцтай үзүүлсэн бүтээл «Хугараагүй ноён нуруу» өгүүллэг юм.

	Зохиолын гол баатар өнгөрүүлсэн амьдрал, туулсан замаа итгэлт нөхөртөө хүүрнэн өгүүлж буйгаар «Хугараагүй ноён нуруу» өгүүллэгийн зохиомжийг байгуулж, өгүүлэмжийг өрнүүлсэн байдаг. Зохиолын эхэнд офицер Дорж ээлжийн амралтаа авч, төрүүлсэн эхтэйгээ золгож сэтгэлтэй хүнтэйгээ амьдрахаар нутагтаа ирж байна. Орь залуугийн цогоор гялалзаж, омголон сэтгэлийн тэмүүлэлд хөтлөгдсөн офицер Дорж ирээдүйн хань Должингийн гадаа хүрч мориноосоо бууж, мэнд усаа мэдээгүй байж «Чамайг авахаар ирлээ» гэж байна. Харин Должин «Сайн явж ирэв үү» гэж хариулж байна. Удаан хүлээсэн хүнтэйгээ учирч сэтгэл тэнийсэн Должин түүний төрхгүй байдлыг ажиглаад «Чамайг харах тусам танихгүй хүн шиг болоод байх юм» гэдэг. Энэ үгэнд балмагдсан Дорж нэрэлхэхдээ тамхиа барьж байна. «Би ямар тамхи татах биш дээ». Харин чиний сэтгэлийг ойлгож байна. Гагцхүү «жаргах цагт сэрэмж, зовох цагт хатамж хэрэгтэй» гэж хэлж байна. Хайртай хүнээсээ амьдралын үнэн үгийг сонсож байна.

	Зохиолч, хүнд сурсан эрдмээс гадна бас амьдралын ухаан хэрэгтэй. Номын билэг байвч төрсөн ухаан дутвал хүний оюун бодол тэгш байж чадахгүй гэсэн санааг зурвас явдлаар оновчтой гаргасан байна. Үнэндээ цэргийн эрдэмд сурч билэг оюун нь нээгдэж яваа Дорж чухамхүү төрсөн ухаан дутаж байна. Үүний хариуг амьдралд төлж бас амьдралаас олж авсан.

	Насны ханиа эцсийн замд нь үдэх гашуун тавилан ирэхэд «Хүүгээ арав хүртэл битгий хүнтэй суугаарай» гэж Должинг хэлэхэд «Үгүй, хэзээ ч суухгүй» гэж хариулаад уйлж байна. «Миний өвгөн битгий уйл, эр хүн хатуужилтай байх хэрэгтэй. Нэгэнт зайлшгүй ирсэн зовлонг зоригтой угт, зовох цагт хатууж гэж чамайг манайд очоод байхад хэлсэн шүү дээ. Харин чи миний гарыг чанга атга» гэж байна. Саруул ухаантай нинжин сэтгэлтэй бүсгүйн эрс шийдэмгий үг Доржийн сэтгэлийг уужруулан бодлыг нээж байна. Эр нөхрийнхөө чанарыг таньж, амьдрал хөдөлмөрт нь түшиг болж явсан Должингийн найз нөхдөдөө хэлэх эцсийн үг нь «Энэ хоёрыг минь харж яваарай» гэсэн үг байлаа. Энэ үг эр нөхөртөө хайртай янаг бүсгүйн үг, ижил ханьдаа түшиг болсон журамт эхнэрийн үг, үрээ гэсэн эх хүний сэтгэлийн үг байлаа. Дорж ханиасаа өнчирч бас үрээсээ хагацаж байна. Энэ удаа Должин биш өөр нэгэн бүсгүй бас л ухаант хүний үр «Дорж минь сэтгэлээ барь» гэж захиж байна. Тэр үед, түмэн жингийн хүнд чулуу түүнийг бяц дарах шиг болж амьдралд санаж сарвайх үргүй гон бие үлдсэнээ ухаарч байна. Тэр цагаас хойш нүднээсээ усыг асгаруулан уйлахаа больж сэтгэлээрээ цорхирон уйлж, булгилсан зүрхнийх нь огшин хөөрсөн цус судас судал бүрээр нь гүйж чамархайд нь хурсан нулимс нь бие эрхтэнд нь шингэн тархдаг болжээ.

	Доржид золгүй явдал хугацалгүй тохиолдовч зул нь бөхсөнгүй. Амьдрал хэчнээн бэрх байсан ч хүний хувьд төдий чинээ хүн чанартай байхыг тэр зорилго болгожээ. Нэг удаа харийн дайсны эсрэг тулаанд салаа удирдан байлдаж шархтсан арван нөхөдтэйгөө нойтон газар элгээрээ хэвтэж байхдаа монголчууд цөөн мөртөө энэ өргөн нутаг дэвсгэр дээр тусгаар улс байгуулаад түүнийгээ ямар ч дайснаас хамгаалж чадаж буйн чухам учрыг мэдэж авчээ. Тиймээс үхэл түүнд ямар ч аймшигтай зүйл биш, харин эх орны төлөө үхэл бол гавьяатай бөгөөд зайлшгүй зүйл гэж ухаарч байна. Тиймээс «цусаараа дэвтээсэн газар дээр амиа өгцгөөе» гэж нөхдөө уриалж байна. Энэ үзэл бодол, итгэл бол журмын нөхөр Должингийн сэтгэлийн гэрэлд хайрт үр Баатарын дүр түүний хүн чанар, иргэний зорилгын үр шимээр ургасан амьдралын ухааны навч нахиа байлаа. Энэ бол шинэ улсын иргэн, ардын цэргийн байлдагч хүний сурсан эрдмээс үндэстэй байлаа.

	Дорж хүний эрхэнд чийгт гянданд «Эх орноосоо урвагч гэдэг үгийг атаатан дайснаас биш адилхан монгол хүнээс сонсож байна. Тэр үед бодол сэтгэлийн хямралд бие сэтгэл дэнслэвч харанхуй гяндангийн цаана нарт ертөнцөд нам засаг минь бий, гүтгэлэгт идэгдэх өдөр байвч түүнийг сөрж ургах өдөр бий гэдэг бодол итгэл түүнийг өргөн түшиж байна. Хилс хэргээс цагаадаад гарахдаа ач тач үзэлцэж байсан байцаагчтайгаа анд нөхрийн журмаар үнсэлцээд гарч байна.

	Шударга иргэний алдраа эргэж хүртээд чөлөөт хүний нүдээр эх орныхоо энгийн нэгэн шөнийг харахдаа монгол нутгийнхаа эрхэм сайхныг ургуулан мэдэж, хүний эрх чөлөөний үнэ цэнийг лавшруулан ухаарч амьдралын хүсэл тэмүүллээр догдолж байна. Чухам ийм үед түүний шударга амьдрал ариун сэтгэлээр тоглосон Чулуунтай дайралдаж байна. Гомдол уураа баруун гартаа зангилж «Биеийнхээ хамаг хүчийг гартаа шилжүүлж» байгаад түүний сүнсийг тонилгох бодол тархи мэдрэлийг нь эзэмдэж байна. Энэ удаа түүний нүднээ ядарсан бүсгүй Дулмаа үзэгдэж байна. Тэгээд дөрвөн хүүхэдтэй Дулмаа хүүхнийг Чулууны гараас чөлөөлж, амьдралаа холбож байна. Ийнхүү тэвчээр алдаж сэтгэл урвасан Дулмааг үзэн ядалгүй, ханиа болгон сууж байна. Хүний үнэргүй эцэгт нь өширч хүүхдүүдийг нь гадуурхсангүй, үрээ болгон авч байна. Хамгийн бага хүү Баатартаа эцгийн хайрын дээжээ өгч, ганц чихэр боловч амандаа хийж сэтгэл түвдэхгүй, хүүдээ өгөх гэж хадгалж байна. Дорж энэрэнгүй сэтгэл, хүнлэг чанарыг шинэ амьдралаас олж авсан юм. Түүний хүчээр Дулмаа ханийн жаргалыг эдэлж түүний хүүхдүүд эцгийн элбэрлийг үзэж байна.

	Дорж анхны хайраа өгсөн хүнээ сэтгэлдээ хадгалж, өөрийн төрсөн үрээ зүрхэндээ энхрийлэн тэр бүхэндээ зориулсан сэтгэлээ Дулмаад, түүний үр хүүхдэд зориулжээ. Должингоос хүний ухаан нь үлдэж, түүгээр амьдарч яваа Доржид зураг нь биеийг нь төлөөлж насанд нь хамт үлджээ. Тэгээд нөхөртөө түүнийг үзүүлэхдээ бүрмөсөн алдчих гэж байгаа мэт сандарч байгаа нь тэр. Дорж амьдралд хань, үр хоёроо олж нийгэмд хөдөлмөр, нэр хоёроо хугалсангүй. Хорин жил цэргийн алба хаасан Дорж тавь эргэм насандаа төмөр замын курс хийж сумчин болсон байна.

	Зохиолч, Доржийг салхи шуурга, үер усны аюулыг туулан өнгөрүүлж, үндсээрээ газар хаван нэвтэрч бат бөх зогссон улиастай зүйрлэсэн нь санамсаргүй юм биш ээ. Дорж байгалийн жам ёсоор өвгөрч хөгширсөн ч хүний хуулиар залуужин цэцэглэжээ. Учир нь, Дорж хүний төлөө амьдарч, ард түмний төлөө бүтээж улс орныхоо хөгжилд ухамсартай хувь нэмрээ оруулж явна. Дорж хүнд өвлөж уламжлуулах юмтай болжээ. Энэ бол түүний хүнлэг энэрэнгүй шинж, шантаршгүй идэвхтэй чанар, эх орондоо бүтээлч хөдөлмөрөө зориулах чин эрмэлзэл юм. Энэ бол хөдөлмөрийн хүний эрхэм дээд чанар билээ. Энэхүү хөдөлмөрч хүнлэг эрхэм дээд чанарыг «Манай сургуулийнхан» (1952), «Алтайд» (1951) зохиолдоо өргөн дэлгэр дүрсэлж байна.

	Зохиолч «Манай сургуулийнхан» тууждаа хувьсгалт монголын соёлын хөгжилт түүнийг бүтээлч шинэ хүн төрж буй түүхэн явцыг ардын боловсролын салбарт харуулсан бол «Алтайд» шинжлэх ухааны салбарт үзүүлсэн юм. Эх орныхоо байгалийн баялгийг нээж, өрлөг түүхийн дурсгалыг олж хүн арддаа зориулсан эрдэмтдийн гавьяат үйлсийг харуулахад зохиолч «Алтайдаа» зориулсан юм. «Дөчөөд оны сүүлчээр Д. Сэнгээгийн «Аюуш», Ч. Лодойдамбын «Алтайд» зэрэг зохиолууд гарч тэр нь хоцрогдонгуй байсан үргэлжилсэн үтийн том хэлбэрийн зохиол бичих бүрэн боломж, чадвар хүчин байгааг үзүүлсэн» юм гэж Д. Цэнд тэмдэглэжээ.

	Зохиолч «Манай сургуулийнхан» туужид нийгмийн ангийн болон хүний ухамсарт гүн зөрчлийг шингээх явцад ардын боловсролын шинэ систем бүрэлдэн тогтсон түүхэн асуудлыг гол өгүүлэгдэхүүн болгосон юм. Номыг үгчлэн цээжлэх хуучны аргыг утгачлан ойлгох шинэ аргаар сольж хүүхдэд эрдмийн шим, шинжлэх ухааны мэдлэгийг олгох, бие махбодыг нь залхаан цээрлүүлэх хүмүүжлийн хуучин барилын оронд үнэн зөвийг итгүүлэн сэнхрүүлэх хувьсгалт хүмүүжлийн ухааныг нэвтрүүлэх багш шавийн хоорондын харьцаан дахь нэвтэршгүй хязгаар, давшгүй саад, ойртошгүй заагийг арилгаж хүнлэг харьцаанд үндэслэсэн багш сурагчийн ёсыг тогтоох, угтаа ардын боловсролын хувьсгалт шинэ системийг бүрэлдүүлэн буй болгох их тэмцэлд өсөж бойжиж буй шинэ хүний дүрийг бүтээсэнд уг туужийн ач холбогдол оршино...

	Эл бүтээлийн гол баатар Далхаанямбуу бол хувьсгалт орны иргэн, хөдөлмөрчин ардын сэхээтэн шинэ хүч юм. Энэхүү шинэ хүн харгис хуучны үзэл санаа, хувьсгалт үзэл суртлын эвлэршгүй тэмцэлд төрж байна. Нийгмийн ангийн хувьд мөхөж улс төрийн эрх, эдийн засгийн мэдлээ эвдүүлсэн феодал ангийн үлдэгдэл хошуу дарга Гүржав, сургуулийн захирал Ням гүн, оточ Лувсан нарын тэмцэл улс орны хувьсгалт өөрчлөлтийг саатуулан барьж цаг хожих гэсэн эцсийн итгэлд чиглэж байна. Тэд эхлэл сууриа тавьж буй сургуулийн эдийн засгийн үндсийг бүрэлгэж, хөдөлмөрчдийн хүүхдэд эрдэм мэдлэг олгох сургалтын агуулгыг гуйвуулах, ардын сургуулиас олон түмнийг хөндийрүүлэхийг бүхий л аргаар оролдож байна. Үүндээ хүн ардын бүдүүлэг ахуй, хоцрогдсон зан заншил, шашны мухар сүсгийг ашиглаж байна.

	Ням гүн хувьсгалт сургуулийн сурагч ардын багшийн эрх чөлөөнд бүдүүлгээр халдаж эцэст Далхаанямбууд «Чам шиг юмыг хүссэн ч зайлуулна, хүсээгүй ч зайлуулна» гэж байна. Үүний хариуд Далхаанямбуу «Чи энэ үгээ олон хэлж чадахгүй. Оюутны сургуулиас ирэх жил олон хүн төгсөнө шүү гэж байна. Сургуульд халдварт өвчин дэлгэрч захирал Ням гүн лам залахаар, багш Далхаанямбуу эмч дуудахаар хоёр тийшээ мордох болсон яриа уг дүрүүдийн өсөлтөд нэн чухал юм. Ням гүн Далхаанямбууг «төрийн төлөө оготно» гэж басан доромжилсны хариуд «Чамд тийм л дээ. Гэвч бид та нарын хэдэн зуун жилээр хувхай байлгасан газар чинь тарьж ургуулсан цэцгээ чам шиг юманд сүйтгүүлэхгүй, арчилж авъя» гэж хариулж байна. Энэхүү товчхон ярианд шинэ хуучны амьдралд эзлэх байр суурь тэнцүүргүй ч хөгжлийн зүйг илэрхийлж цаг үеийн шинж төрхийг тодорхойлж хөгжил, улирал, ялалт шинийн талд гэсэн санааг тод гаргасан байна.

	Зохиолч дэвшүүлэн тавьсан асуудал, түүнийг бодит дүрд хувилгасан өгүүлэмж ч шинэ хуучны зөрчил тэмцлийн явц бөгөөд нийгмийн эсрэг хүчийг харьцуулан тавьж үзүүлэхэд зохиомжийн тэнхлэгийг татжээ. Энэ бүхний дүнд зохиолын гол баатрын дүр тодорч, зан төрх нь төлөвшин тогтож байна. Гагцхүү амьдралын зөрчлийг нийгмийн ангийн болон улс төрийн тэмцлийн учирт зангилж түүнийг шийдэхдээ дайсагнагч этгээдүүдийг устгаснаар тайлсан байна. Энэ бол 50-аад оны үргэлжилсэн зохиолд нийтлэг үзэгдэл байлаа. Үүний цаана амьдралын дотоод зөрчил хөгжлийн бэрхшээл, өсөлтийн дутагдал бүрхэгдэж зохиолын баатрын сэтгэхүйн зүй, хувьсгалч үзэл санаа, шинэ зан харьцаа төлөвшин тогтож буй нарийн төвөгтэй явцад гүнзгий бөгөөд нарийн шинжилгээ хийж уран бөгөөд тод дүрслэл бүдгэрэхэд хүрдэг байна. Гэхдээ Ч. Лодойдамба дүр дүрслэлийн энэ чиглэлд эл тууждаа тухайн үеийн бүтээлээс урагш ахисныг тэмдэглэх нь зүй. Үүнийг малчны охин Дулмаа, ардын сургуулийн багш Далхаанямбуу, зөвлөлтийн эмчийн дүр гэрчилж байна.

	Зөвлөлтийн эмчийн үзэл санааны цэгц тууш, хүн чанарын хувиршгүй үнэн, хөдөлмөрч идэвхтэй шинжийг зурвасхан хэрнэ, маш нухацтай, үнэмшилтэй гаргаж чадсан юм. Залуу эмч монгол оронд ажиллахаар, монголын ард түмэнд туслахаар ирсэн зорилгоо Лениний даалгаврыг биелүүлж зөвлөлтийн хүн интернационалист үүргээ гүйцэтгэхээр ирсэн гэсэн санаагаар ухамсарч хүн ардын өвчнийг эмчлээд зогсохгүй сэтгэлийг нь эмчлэх ёстой гэж ухаарч байна. Олон үеийн турш шашны харгис үзэл санаа, нийгмийн болон үндэсний бурангуй дарлагдалд бие махбодын төдийгүй сэтгэл мэдрэлийн дарлал зовлонт эдэлж, ахуй амьдралын ижил доройтолд орж ертөнцийн боловсрол, хүний хөгжлөөс хоцорсон монгол түмэн хувьсгалын шинэ хөгжилд дэвшихэд эрүүл энхийн жаргалаас гадна оюун сэтгэлийн баярыг эдлэх явдал чухал байлаа. Чухамхүү энэ зорилгоор зөвлөлтийн эмч ажиллаж байна. Иймээс Зүрх уулын хошууны бага сургуульд дуудлагаар ирж ажиллах тэрхэн хугацаандаа ардын олон үр хүүхдэд аврагч хүн, ачит доктор «Лениний охин» гэж итгэгдээд буцаж буйд уг дүрийн утгын болон уран сайхны ач холбогдол оршино.

	«Лениний охин» гэдэг нэр амар хялбар олдоогүй. Тэр алдрыг баяны бач, отчийн мэх, угтаа ангийн тэмцэлд хүн ардыг харгис нийгмийн ахуй, үзэл санааны дадал заншлаас чөлөөлөх хуучин шинийн зөрчил дотроос олж авсан юм. Хамгийн гол нь хүнлэг энэрэнгүй үзэл, эхийн сайхан сэтгэл, хүний нандин чанараар «Лениний охин» гэдэг тэр алдрыг олж нэгэн үндэстний залуу үе, шинэ хүмүүсийн итгэл хайрыг хүлээсэн юм. Ачит эмчээ үдэж мордуулахдаа хүүхдүүд түүний зааж өгсөн «Баяр жаргалын түлхүүрийг балбан давтан бүтээж байна» гэсэн дууг дуулж байна. Орос эмчийн зөөлөн хонгор үс аясын салхинаа намиран хийсэж, ялдам эевэргүү царай нь гэрэлтэн байх нь хүүхдийн зүрх сэтгэлд үлдэн хоцорч байна.

	Ийнхүү шинэ монголын залуу үеийн оюун сэтгэлд интернационалист үзлийн үр шингэж хуучин бүрхүүлийг нэвтлэн соёолж байна. «Хүүхдүүд минь, та нар бол ирээдүйн хүмүүс, та бүхний дундаас эрдэмтэн, эмч, багш, инженер, зохиолч гарч өөрийн эх орондоо энх хөгжлийг байгуулна. Одоо монгол оронд байгуулж байтаа суурь дээр, асар сайхан барилгыг босгох хүмүүс бол та нар. Та нарт сурлага бүтээлийн зам нээлттэй байна гэж хэлж байна. Эмчийн энэ үг амьдралд биеллээ олж байна.

	Тийнхүү зөвлөлтийн эмч бүсгүй ардын үр хүүхдийг халдварт өвчнөөс хамгаалж тэдний сэтгэлийн хүлээсийг тайлж амьдралын харааг нээж тэдний бодол ухаанд хөгжлийн ирээдүйн итгэлийн үрийг тарьж байна. Чухамхүү, биеийг төдийгүй сэтгэлийг нь эмчилснээр энэ эмч зөвлөлтийн иргэн хүний интернационалч үүргээ биелүүлж байна.

	Үнэхээр шинэ хуучны ширүүн тэмцэлд хувьсгалт орны иргэн хүн өсөж бойжсон юм. Түүний нэгэн төлөөлөгч бол Дулмаа эмч юм. Тэр зөвлөлтийн эмчтэй анх учрахдаа «Бид хагалуулахгүй, эндээс зайл» гэж хашхирч энэрэлт хүнийхээ нүүр рүү сэрээгээр цохиж байсан юм. Тэр эмчийг «амьдаар огтчин хаях аюулт этгээд» гэж амь насаа хамгаалан боссон Дулмаа тэр эмчээс амьдрал жаргалыг олж авсан юм. Тэр орос бүсгүйн нандин сэтгэл, хүнлэг чанар, ариун цусаар амьдрах тавиланг олж их эмчийн хавдсан нүдийг тэмтэрч үзэхдээ насан турш засашгүй гэмт хэрэг үйлдсэнээ ухаарч түмэн уучлалыг эрэн чөргөр туранхай гараа сунгаж насан хутгыг гуйж байна. Энэ бүхний дүнд орос эмчийг «Миний эгчээ», «миний доктороо» хэмээн дуудаж хайрын нулимс асгаруулж байна. Ингээд Дулмаа орос эмчийн насанд төлж баршгүй их ачийг түүний мэргэжлийг нь эзэмшиж, үйл хэргийг нь залгамжлан үргэлжлүүлж хүн арддаа тусалж буйгаар хариулж байна.

	Зохиолч хуучин шинэ монголын ялгааг, шинэ хөгжлийн үрийг анагаах ухааны хөгжлийн явцаар ноттой үзүүлжээ. Хүн ардын шашинд мунхарсан үзэл санааг шинжлэх ухаанаар гэрэлтүүлж, авлигач отчийн арга мэхийг анагаах ухаанаар сольж, үхэр тэргээр олон хоног аялан явж байсан газар нисэх онгоцоор очиж буйг жишин зүйрлэх аргаар үзүүлж түүхийн үнэн, хөгжлийн зүйг нээг харуулсанд туужийн үнэн дүрслэл, үнэмшүүлэх чадал оршино. Зохиолчийн өгүүллэг, туужийг урлан бичсэн уран бүтээлийн туршлага, үргэлжилсэн үгийн туульсын төрөл роман туурвих үндэс суурь болсон юм. Ч. Лодойдамба «Тунгалаг Тамир» (1962-67) роман бол монголын уран зохиолын түүхэнд хөгжлийн тэмдэглэлт нэгэн амжилт билээ. Зохиолч эл романдаа түүхэн үйл явдлыг голчлох туульсын бичлэгийн эрих маягаас өгүүлэмжийн явцад баатрын зан төлөвийг төлөвшүүлэн тогтох зүйг дүрслэн харуулдаг роман зохиолын аргад урагш дэвшсэн алхам хийжээ. Цаг үед ард түмэн, нийгэм, хувь хүний холбоо харилцааны асуудлыг түүхэн зүйн үүднээс өргөн цараатай дүрсэлж XX зууны үеийн монгол, «ардын хувьсгалын угтвар үе, хувьсгалын ялалт бэхжилтийн үеийн» монголын нийгмийн анги давхаргын янз бүрийн төлөөлөгчдийг түүхэн үеийн зөрчил, ард түмний тэмцэлтэй холбон тавьж тэдгээрийн ахуй амьдрал, үзэл санаа, зан харьцаанд болж буй их өөрчлөлтийг дүрслэн үзүүлсэн зохиол юм.

	«Тунгалаг Тамир» роман бол ардын хувьсгалын тухай зохиол юм. Зохиолчийн өгүүлснээр хувьсгалын зам бол булаг шандаас гол горхи, гол горхи нийлж мөрөн, мөрөн нийлж далайд цутгадаг шиг ардын хорсол заналаас хилэнт тэмцлийн далай долгилж тэрхүү далайд хувьсгалын шуурга исгэрэн шуугьж орчлонгийн харгис бүхнийг амьдралын хөрснөөс хийсгэн зайлуулах зам юм. Энэхүү эхлээд нарийн боловч явах тусам уужим саруул болох амьдралын замд хувь хүн, ард түмэн, улс үндэстэн дэвшин гарч ирсэн түүхэн үнэнийг «Тунгалаг Тамир» романд дүрслэн үзүүлжээ.

	Үнэхээр ард түмний нийгэм үндэсний дарлал мөлжлөгийн олон үеийн тэмцлээр ардын хувьсгал бэлтгэгджээ. Хүний эрх чөлөө, үндэсний тусгаар тогтнолын төлөө явуулсан тэмцлийн үрээс хувьсгалт ухамсар шинэ үзэл санаа, сайн сайхны хүсэл тэмүүлэл үндэслэсэн юм. «Тунгалаг Тамир» романыг монголын ард түмний «хувьсгалын тухай роман» гэж Ц. Хасбаатар нэрлэсэн нь санамсаргүй зүйл биш ээ.

	Амьдрал бол тэмцэл билээ. Тэрхүү тэмцэл бол шинэ, хуучны зөрчлийн биелэл юм. Тэмцэлд нийгэм өөрчлөгдөж, амьдрал шинэчлэгдэж хүн ардын ахуй үзэл санаа цөм хувиран өөрчлөгддөг нь нийгмийн хөгжлийн зүй билээ. Амьдралыг түүхэн зүйн үүднээс хөгжлийн утга санаагаар дүрсэлж романы зохиомжийн тэнхлэг, өгүүлэмжийн зүй, баатруудын өсөлтийн явц, зан төрхийн төлөвшил тогтцыг дүрсэлсэнд зохиогчийн реализмын гол шинж оршино.

	Зохиолч, нийгмийн өргөн талбар, амьдралын шинэ хуучны хурц зөрчилд нийгмийн бүхий л анги давхаргын төлөөлөгчдийн дүрийг бүтээхийг эрмэлзсэн байна. Уг зохиолд 130-аад хүн гардаг гэж Д. Цэдэв бичжээ. Эл романаас Сүхбаатар, ардын Хатанбаатар Магсаржав зэрэг домогт баатрууд, хувьсгалын жирийн байлдагч Эрдэнэ, оросын большевик Петр, ард Төмөр, Дулмаа, Ням, баян Итгэлт, орос худалдаачин Павлов, ардын дайсан Түгжил, Цамба, тахар Бадарч, гэвш лам, анги Ренчин, Эрдэнийн хүү Бат, Итгэлтийн хүү Хонгор зэрэг дүрүүдийн бүхэл бүтэн цогцолборыг үзэж болно. Эдгээрийн дотроос зарим нэгэн дүрийг онцлон тодруулъя.

	Зохиолын гол баатар Эрдэнэ бол хувьсгалч хүний нийтлэг дүр бөгөөд хувь хүний өвөрмөц зан төрх юм. Тэр эхлээд хүний ёсоор амьдрах гэж босож улмаар улс үндэстний төлөө тэмцэлд орж дараа ардын хувьсгалын идэвхтэй байлдагч болсон хувьсгалчийн гол зам түгээмэл бөгөөд нийтлэг шинж юм. Харин ард түмний төлөөлөгч, хувьсгалын байлдагч, намын хүн болон өссөн зам нь өвөрмөц бөгөөд давтагдашгүй юм.

	Эрдэнэ, Тайширын нуруунаас Тамирын хөндийд ирэхдээ нутаг усаа сольсноос биш амьдрал ахуйгаа өөрчилж чадаагүй хамжлага ардын зовлонт амьдрал, зарц ядуусын хүнд хөдөлмөрт шилжсэн. Баян Итгэлтийн барлаг зарц Эрдэнэ хүний хувьд гүдэс шулуун, үнэн шударгыг эрхэмлэдгийн дээр ажилч хичээнгүй хүн билээ. Тэр бичиг үсэгтэй боловч билэг оюун харанхуй, ялдам даруу боловч омголон хурц, эр чадалтай авч зорилго эрмэлзэл мохоо билээ. Тиймээс айлд цагаачилж амь борлуулж явдаг. Чухамхүү түүний гэнэн болчимгүй явдал, түргэн хийсвэр зан, ухвар мөхөс бодол хайртай хүнээ, төрсөн үрээ харийн хошуунд бачтай баяны хаяанд орхиж амьдралын оломгүй далайд орчлонгийн зүггүй алсад явуулжээ. Юу эрж, хаана хүрэхээ эс тодорхойлсон Эрдэнэ аян жинд олон явсан хуучин замаар Да Хүрээ орж амьдралын шинэ замаа эхэлж буйг романд дүрсэлжээ. Нийгмийн амьдралд ороход, шинэ замыг сонгоход Эрдэнэд амар хялбар байсангүй. Тэр улс үндэстнийхээ нэг дайсан гамингийн эсрэг тэмцэхдээ нөгөө дайсан цагаантантай нийлсэн Харийн дайсны өнгө байдал нь өөр, үг хэл нь ялгаатай ч үндэстэнд учруулсан зовлон, ардад тохиолдсон аюулын утга учир адил байлаа. Энэ бүхнийг нүдээр үзэж мэдэхээрээ ирт зэвсгээ хээр хаяж, идэр биеэ хөсөр орхихыг оролдсон юм. Гагцхүү цаг үе түүнд галт зэвсгийг нь атгуулаад зогсоогүй ширүүн тэмцлийн замд эргүүлэн татаж, төөрч тэнэсэн бодол ухаанд нь илчийг өгч, хорсол заналд шатсан сэтгэлд нь тэмцлийн гэрлийг тусгасан юм. Эрдэнэ хувьсгалын байлдагч Сүхбаатарын цэрэг болж байна. Алиа Петрт хувьсгалч большевикийн дүрийг харж түүний нугаршгүй хатан чанар, хувьсгалч үзэл санаа, нөхрийн ариун сэтгэлд эр хүний хувиршгүй нөхөрлөлийн үрийг үзэж ард түмний мөнх найрамдлын учрыг таньж байна. Дайсны өмнө шархтай хэвтэхдээ хувийн хонзонг биш, ард түмний хилэнт хорслоор амьдарч байна. Ингээд хувьсгалын байлдагч Эрдэнэ харийн дайсныг эх орноосоо хөөн зайлуулж улс үндэстний эрх чөлөө тусгаар тогтнолыг байлдан авч, ардын төрийг байгуулах ардын хувьсгалын түүхэн зорилтыг шийдэх хэрэгт идэвхийлэн бүтээж улмаар намын гишүүн Эрдэнэ ард түмнээ хувьсгалжуулан өөрчлөх удаах зорилтыг шийдэх үйлст оролцохоор хөдөө нутгийг зорьж байна. Ардын засгийн төлөөлөгч Эрдэнэ баяны цагаачийн хөдөлмөрт нухлагдаж явсан Тамирын нутагт Цэцэрлэг Мандалын аймгийг толгойлохоор тохоогдон томилогджээ. Хувьсгалын энэхүү түүхэн зорилтыг шийдэхэд зэвсгээр биш ухаанаар ажиллахыг шаарджээ. Эрдэнэ энд баруунтны нугалааны хор уршгийг хувь заяагаараа эдэлж хувьсгалын эсэргүү лам нарын хөдөлгөөнийг биеэрээ даралцаж, эцэст МАХН-ын төв аппаратад ажиллахаар томилогдож байна. Эрдэнэ тэмцлийн урт замд хүний ухаан, амьдралын туршлага сууж, үзэл санааны чиг шугамтай болж улс төрийн бат итгэлтэй, намын хүний уян хатан, нугаршгүй цэх шулуун чанарыг эзэмшжээ. Эрдэнийн дүрийн өсөлт нарийн төвөгтэй юм. Үүгээрээ зохиолч дүрүүдийг нэгэн өнгө будгаар ялгадаг хуучин барилыг өөрчилж чухамхүү зан чанарыг хүний сайн муу элдэв чанарын цогцолбор биш адил тэнцүү хуваарийн нийлбэр биш, амьд хүний бодитой дүр, уран бүтээлийн үнэмшилтэй амьдрал болохыг нотлон харуулсан юм.

	«Тунгалаг Тамир» романы нэгэн шимүүстэй бөгөөд амтлаг дүр бол Төмөр юм. Хөрслөг бор царайтай, ханхар өргөн цээжтэй, эр хонгор дуутай, гэнэн цагаан сэтгэлтэй бойд нэгэн эрийн дүр уншигчтай хамт амьдарсаар олон жил боллоо. Ялангуяа Төмөрийн адуу хөөж яваа дүр нүднээ тов тод харагдаж «Эрдэнэ засгийн унага» дууг исгэрч яваа нь чихнээ сонсогдох шиг болно. Үнэхээр цахиур Төмөр гэхэд монгол хүний сэтгэл мэдрэлд дүр төрхөөрөө тусч санаанд нь ургаж, ойнд нь үлдэж амьдралд нь багтаж чаддаг билээ. Засагт ханы хөх харчуудын нэгэн мангар том эр, хөдөө нутгийн үзэсгэлэнт бүсгүй Дулмаа хоёрыг зэрэгцүүлэн харж тэдний хайр сэтгэл, үрийн мөрөөдөл улмаар сэтгэлээр ханилж амьдралаа зохиож байгаа хүний журамт хань бүсгүй Дулмаа эр нөхрөө чин сэтгэлээсээ хайрлаж хээрийн хэцэд, майхны бааданд, шоронгийн хананд хаана л бол дагаж түүнтэй дуугаар ярилцаж зүүдэндээ уулзаж сэтгэлдээ үргэлж хадгалж яваа зэрэг сэтгэл догдлом зураг уншигчийн бодол ухаанд бат суужээ.

	Төмөр бол Эрдэнийг бодоход алс тойруу замаар нийгмийн хөгжлийн төв замд гарч хувьсгалын байлдагч болж байна. Тэр хошуу алгасан баяд ноёдын адуу хөөж, гуйлгачин ядууст хөл залгуулж, яваагаа хүнд тус хийж олонд буян үйлдэж явна хэмээн бодно. Үүний хариуд шорон гяндан, тамлал зовлонг харгис засаг төрөөс авсан юм. Энэ бүхэн нь түүний эрийн зоригийг шантлан хүслийн хөвчийг нугалаагүй. Тэр шоронгоос ширтэй оргож, гав гинжтэй зугтаж хүний зовлонг амслаа ч зорилгоосоо ухраагүй. Амьдрал хэчнээн хүнд байсан ч түүнийг сөрөн хүнийг хайрлаж, хүнд тус болох гэж ач буянаа зузаалах гэж босож тэмцэж явсан билээ. Энэ бүхнийг хүнд тус болсон биш, ард түмний тэмцэлд саад болж байна гэж Хуяг үнэлсэн. Ингээд эцэст маш бэрх хэцүү өртөө учир утгагүй амьдарсан болохоо ухаарч байна. Номхон хүлцэнгүй, омголон догшин аль ч байдлаар амьдарч, аж төрж болохгүй байсны чухам учир бол Төмөр нийгэмд байраа олоогүй амьдралын зөв замд гарч чадаагүйн уршиг байлаа. Цаг үе хүн бүхнээс нийгэмд тодорхой байраа эзлэхийг шаардсаны учир байлаа. 

	Итгэлт гаднаас харахад хүнээс онцгой, олноос ялгарах юмгүй жирийн нэгэн хүн. Зохиолчийн хэлснээр суман эр юм.

	Зуны цагт илгэн сармай дээл өмсөж Далайчойнхорын дархны хийцтэй төмөр хэт хутга зүүж явна. Энэ бол дөмөг юмны ясыг мэддэг, үнэлж чаддагийн гэрч юм. Итгэлтийн давхраатай хар нүд арга заль нь өгүүлнэ. Хөрслөг бор царай нь эрийн шинжийг илтгэнэ. Нуруу нь намхан ч хүсэл нь өндөр хүн. Тэр амьдралд идэвхтэй, юманд авхаалжтай, хөдөлмөрт ухаалаг хандаж чаддаг. Чухамхүү энэ чадвар нь түүнийг Итгэлт болгожээ. Юмтай айлын ганц хүүхэнтэй сууж чинээлэг аж төрөхийн оньсыг олж ухаанаа гүйлгэж, хүслээ жигүүрлэжээ. Ганц биеийн хүч, нэгэн гэрийн хөрөнгөөс алс харж цаана гарахыг эрмэлзэх болжээ. Хөрөнгөжихийн утга учрын талаар өөрийн бодолтой хүн. Мал малын захтай зэгсэн аж төрөлтэй явахыг юмтай гэж үл тооцно. Хөрөнгийг хурааж хумьж, хав дарж суухыг «сохор номинтой» зүйрлэнэ. Хөрөнгийн утга учрыг арвин ихэд биш түүний үргэлжийн хөдөлгөөнд харж байна. Баян гэдэг юмтай гэсэн ухагдахуун биш үргэлж арвижуулах гэсэн ухагдахуун байна. Тиймээс «хөрөнгийг үргэлж хөдөлгөж байхгүй бол өмхөрч ялзардаг. Сохор зоосыг сэгсэрч байвал сая төлөө өгдөг», «эхнэрээ ч болсон зарж баймааж сая олдог юм» гэж үзэж байна. Энэ бол түүний нийгмийн чанар, үзэл санааны тусгал нь юм. Тиймээс амьдрал түүний нүдэнд ашиг хонжоо харагдаж, тэр амьдралд хандахдаа, хүнтэй харьцахдаа заавал илүү ашиг завших ухаан чадварыг эзэмшжээ. Насаараа хаяаг нь бараадаж малыг нь дагаж яваа Ням өвгөнийг цайны сүүтэй, хоногийн хоормогтой байлгаж байна. Харайх хөлгүй, харах нүдгүй болсон Буян чавганцыг бол хар нутагт нь хаяад малаа хурааж авна. Харин Галсанг хүчийг нь шавхаж сэтгэлийг нь ашиглана. Дулмаа хүүхнийг хөдөлмөрийг нь төдийгүй бие сэтгэлийг нь давхар завшина. Гагцхүү Эрдэнэтэй тэгж эрээ цээргүй биш нэлээд болгоомжтой хандана. Эрдэнийн орон нутагтаа багтаж шингэхээ байж аймаг хошуу алгасан цагаачилж яваад хөл залгах уялгагүй болж, ивээл тусламж эрж явааг нь сонсож атгадаа хийх ухааныг сийлж суусан Итгэлт, түүний бичиг үсэгтэйг мэдмэгцээ «хаяанд ирээд буучих гэж шууд хэлж байна. Итгэлт, Эрдэнийг Ням өвгөн шиг дэнсэлж, Галсан шиг нухалж болохгүйг сайн мэдэж байна. Тиймээс нүүрэн дээр нь зарц цагаач биш найз нөхөр гэж дуудаж байна. Гурвалжин, дөрвөлжин тэмдгээр малаа бүртгэж явсан Итгэлт нас хүйс, нэр төрлөөр нь ангилсан нарийн данс үйлдүүлж байна. Итгэлтэд Эрдэнийн гүдэс шулуун зан, ажилд махруу нямбай чанарыг амьдралын түшиг болгож, улмаар хөлс хүчийг нь төдийгүй, мэдлэг чадварыг нь уран аргаар мөлжиж эхэлдэг. Гэвч Итгэлт Эрдэнийг зарц гэдгийг сайн ухаарч байна. Тиймээс түүнд онцгой харьцахын сацуу бусадтай нийтлэг ханддаг. Эрдэнээс хэрэглээгүй үлдсэн зүйл Долгор байлаа.

	Гагцхүү Долгор хэдий бүсгүй хүн авч Дулмаа биш байлаа. Тиймээс Долгорт буян сэтгэл хоёрыг дэнсэлж, жаргал зовлон хоёрыг зэрэгцүүлж, сэтгэл үнэн хоёрыг ухуулж байж Итгэлт санаандаа хүрдэг билээ. Үүнээс болж айл өрхийн амьдрал сүйдэж амьд хүний хувь заяа эрсэдсэн юм. Эрдэнэ Долгор хоёрыг алдсан Итгэлт халхын ядуус мундахгүй тул, хоёр цагаачаар дутсангүй. Тэднийг харин богино хугацаанд бүрэн ашиглаж амжжээ. Амьдралын мөч бүхэн Итгэлтэд олзны үүд байхыг тэр эрмэлзэнэ. Цахиур Төмөр Эрдэнийнд ирснийг хаяа чагнаж мэдээд түүнийг ширнээс сулласан хүүгийн минь ачийг бодож азарга тавих Галшарын унага авчирч өг гэвэл зөвшөөрнө дөө гэж дотроо ярьж байна.

	Нүүх буух, ноос савах, жин бараа тээх гэх мэт мал аж ахуйн гол ажилд харилцан тусалж, хамтран хийдэг монгол хүний заншлыг Итгэлт хонио хяргахдаа эвлэг ашиглаж байна. Хонин тогоонд хонгор шар цай хөөсрүүлж хэдэн ямаа боогоод нутгийн ах дүү нартайгаа хувааж идэж сурсан хүн гэж ам бардан хэлж ажлаа дуусгаад цагаан мод хаяцгаая гэж хоолой мэдэн хашхирч байна. Итгэлтийн элбэг зан өгөөмөр шинжийн цаана хэдэн ямаагаар олон шарын үнэтэй ноосоо авч байгааг хүмүүс тэр бүр үл ухаарна. Мэдсэн ч муугийн зан биш, монголын ёс гэж бодно. Цагаан мод хаях үдэш Итгэлт мод олохын оронд Долгорыг шүүрч амждаг.

	Угтаа цагийг ашиггүй өнгөрөөхгүй, цаг Итгэлтэд үйлчлэх ёстой гэж тэр бас эрмэлзэнэ. Олзыг гагцхүү хөрөнгийг үржүүлээд арвижуулах биш түүнийг олохын тулд юу ч хийхээс буцахгүй. Итгэлтийн хүсэл бол шунал юм. Зудын бэрхшээлд нэрвэгдэж ядарсан олныг Бадарч тахартай нийлэн дээрэмдэж байгаа бурангуй явдал тэрхүү шуналын бузар юм. Итгэлт эд хөрөнгийг арвижуулах үндэс бол хөдөлмөр гэдгийг ноттой ухаарсан хүн юм. Тэр зарц ядуусын хүч хөдөлмөрийг шавхан хэрэглээд зогсолгүй өөрөө ч ажлаас салдаггүй хүн юм. Өглөө эрт босоод зарц нарынхаа өрхийг татаж, хүүгээ малд явуулдаг. Өөрөө дээр дор орж арилжаа наймаа хийх, гэр малын ажлыг эмхлүүлэхээс эхлээд аян жин тээж энэ бүх ажлаас ашиг завшиж, улам их юм олохын хүсэл шуналд мэдрэл оюун нь нэвтэрчээ. Тэрхүү хүсэл шунал хүн чанарыг нь үгүй хийгээд зогсоогүй сүсэг бишрэлийг нь нимгэлжээ. Хүрээ орох болгондоо Богдын мутрын адис авах гэж эрмэлзэж явсан Итгэлт үнэн сүсэг байвал мутар, сунтаг ялгаа юу байх в? гэсэн бодолтой болж ганц янчаан гаргаж өргөөд язартал мөнгө чихсэн түрийвчээ сугандаа лав хийгээд сайн дарж байна.

	Итгэлт «нэгийг гаргаад арвыг олохгүй юманд хөрөнгө үрж амьдрал хохирч болохгүй» гэж үзнэ. Түүний олзны нэг эх булаг бол Павлов билээ. Тэр хоёр олон жил наймаа хийсэн ашиг мөнгөний нөхөд, их гарын панзчид билээ. Амбан шарыг хоёр гурваар биш хот сүргээр нь хөөж цалин цагаан мөнгийг дэнс жингээр биш гулд цутгамлаар нь солилцдог улс. Павловыг энх цагт өмөг түшиг болгож явсан Итгэлт цагийн бэрх нөхцөлд араар нь сууж амжиж байна. Оросын цагаантан Павлов «арми хангах хөрөнгөтэй» түүнийг егөөхөд Итгэлт байдаг хэдээ гаминд идүүлчихсэн гэж хэлж байна. «Нөхрийн» явдал эргэснийг төсөөлсөн Итгэлт «дайнаас эргэж ирээд цэмбэний фабрик байгуулна» гэсэн Павловын үгийг сонсоод «алганы хонхорхойг хазахтай адил байхаа» гэж дотроо бодсоноо «Би удахгүй нүүж ирээд газрын хөрсийг эргүүлнэ» хэмээн ёжилж байна. Үнэндээ ч Итгэлт нэг үе хошуу нутаг биш улс орны тухай бодож явсан үе бий. Феодалууд төр барих чадалгүй болжээ. Тэдний «бузар хэргийг уудлахад далай». Ингэж мунгинаж байхын оронд халхын ядуусыг цуглуулаад уяаг нь уртхан болгож угаадсыг нь өтгөнхөн өгвөл юу ч хийж болно доо. Цэмбэний фабрик ч байгуулж болно гэж их санаж явсан өдөр бий. Хүрээний баян панзчин Довчины найрт оролцож байхдаа газар газар явж олон юм үзэж нүд тайлсан хүн болох гэж худал ярьж суудаг нь санамсаргүй зүйл биш. Түүний хүслийн нэгэн үзүүр, мөрөөдлийн нэгэн жигүүр байлаа. Заяын шавийг байтугай занасан орноо худалдаж баяжихад бэлхэн бодогдсон цаг бий.

	Цаг өөр болжээ. Итгэлт түүнд зохицох хэрэгтэйг ухаарч байна. Бароны цэрэгт нэмэрлэх гэж явсан агт морь амбан шараа Хатанбаатарын цэрэгт өргөж байна. Оронгүй оргодлыг зусардахаар орон нутагтаа байгаа ах дүүдээ тал засаж байна гэж тэр бодохдоо хойчийн өдөр, хожмын маргааш агтын хариуг авах гэж хүсэж байна. Харийн түрэмгийлэгчдийг эх нутгаасаа хөөж ардын хувьсгал ялан хошууны шинэ захиргаа байгуулагдаж Эрдэнийг даргаар ирснийг сонсоод Итгэлт түүнд мөнгөн ембүү, алд цэнхэр хадаг барьж таван ханатай тэр амлаж байна. Үүгээр наанадаж Эрдэнэтэй хувийн өш хонзонг арилгах, цаанадаж шинэ төрийн итгэлийг хүлээнэ гэж тэр үзэж байна. Мал тооллогын үеэр торгууль хүлээж суухдаа шударга худал хорсол хадгалж, уран бэрийн залийг бахдаж байна. Хүргэнээрээ далимдуулж ардын сургуулийн сурагчдын хүнсэнд, туранхай мах нийлүүлж мөнгө завшихыг оролдоод бүтэхгүй болохоор нь уурлаж нэг үзээд, уйлж нэг оролдоод эс болохоор «Залуу минь чи сургуультайгаа үлд, би охиноо аваад явлаа» гээд хүүхнээ буцааж байна. Эцэст хөрөнгөө хураалгаад цөөхөн хэдэн малтай үлдээд гүүгээ татаж зогсохдоо согтуу Галсангийн амнаас «нударган» гэдэг үгийг сонсоод «Би үхэхгүй амьдарна», «Энэ төрд гомдохгүй шүү» гэж хэлж байна. Үнэндээ Итгэлт урт бодож, уужим санадаг хүн. Тиймээс амьдралын итгэл алдаж цагийн өмнө сөхөрч унаагүй. Цагийн аясыг дагаж, амьдралын нөхцөлд орчиж хүслээ биелүүлнэ гэж итгэж байна.

	Ийнхүү зохиолч «Тунгалаг Тамир» романдаа үнэмшил итгэлтэй олон өвөрмөц дүр бүтээж харилцан адилгүй зан төрхийг сийлж чадсан юм. «Тунгалаг Тамир» роман зохиолчийн авьяас билэг, арга барил, урлах эрдмийн өсөлтийн баталгаа төдийгүй монголын уран зохиолд роман, үргэлжилсэн үгийн зохиолын биеэ даасан чухал хэлбэр болон бэхжиж буйг баталсан юм.

	Ч. Лодойдамба жүжгийн зохиолч билээ. Түүний жүжгүүд амьдралын чухал асуудлыг олж дэвшүүлснээр өгүүллэгүүдтэй нь, өгүүлэмжийн сонирхолтой шугамыг олсны хувьд туужуудтай нь, амьдралын зөрчлийг хурц дүрсэлснээр романтай нь нийтлэг юм. Гагцхүү өгүүллэгийн ур хийц, романы уран сайхны нээлт, туужуудын зохиомжийн урлаг түүний жүжгийн зохиолуудад дутагдалтай байдаг юм. Ч. Лодойдамба үнэхээр үргэлжилсэн үгийн зохиолч юм.

	Ц. Зандраа, Ч. Лодойдамба нарын «Эрдэнийн Дорж» (1950) жүжиг бол манай үеийн хүний эх оронч идэвх, иргэний ухамсар, бүтээлч саналгыг товойлгон үзүүлсэн зохиол юм. Уг жүжигт хөдөлмөрчин хүний хүч бололцоог дээд хэмжээгээр шавхан дайчилж төлөвлөгөөг давуулан биелүүлэх явдалд амьдралыг шинэчлэх, шинийг санаачлан бүтээх идэвхтэй үйлсийг товойлгон хөдөө нутгийн жирийн ажилчин Дорж сүүний машиныг усны хүчээр ажиллуулах аргыг сэдэж нэвтрүүлж буйг үзүүлсэн юм. Доржийн санаачилгыг намын байгууллага дэмжиж олон түмнийг зохион байгуулан нэгтгэж, мэргэжлийн мэдлэг, ахмадын туршлагыг сэлбэж өгснөөр ажил бүтэмжтэй болж, сэдсэн зүйл нь амьдралд хэрэгжиж буйг нэлээд үнэмшилтэй гаргажээ. Энэ бол 50-аад оны үед социалист нийгмийг цогцлон бүтээж буй ард түмний амьдралд цаг үеийн эрч хурдцаар хурц тавигдсан чухал асуудал байлаа. Энэ өлгөц санаа дэвшүүлсэн асуудал амьдрал хөдөлмөрт чухал нөлөө үзүүлсэн юм. Үүний нэг адил Д. Сэнгээ, Ч. Лодойдамба нарын «Өөрийн замаар» жүжиг ач холбогдолтой бүтээл болсон юм.

	Уг зохиолд манай үеийн хүмүүсийн үзэл санаа, ёс суртахуун, ахуй амьдралд буй зөрчлийг өмчид хандах харьцаанд төвлөрүүлэн үзүүлсэн юм. Үүнд нэг талаас ажилчин ангийн төлөөлөгч Дорж, түүний гэргий Гэрэл, ядуу малчин Шагдар, нөгөө талаас чинээлэг ард Хүрэлчулуун, панзчин Бадарч нарыг сөргүүлэн тавьж ялтруулан дүрсэлжээ. Уурхайчин Дорж хүний амьдралын утга учир, аз жаргал, гэрэлт ирээдүй бол бүтээлч хөдөлмөр, тэр бүхнийг бүтээх байгуулах хүчин бол хамт олон. Иймээс ажилчин хүний цорын ганц өмч бол эрх чөлөөт, бүтээлч хөдөлмөр гэж үзнэ. Харин түүний хадам Хүрэлчулуун хүний нэгэн насны өмч бол хөрөнгө буян, ингэхээр жаргал буян эдлэхийн тулд өмчийн хөрөнгөө арвижуулах ёстой гэж үзнэ. Тэр өмч хувийнх учир хөрөнгө бас хүнийх байх ёстой, олон дундын өмч, нийгмийн хөрөнгө, хамтын хөдөлмөр гэж ярьж болохоос биш амьдралд биелэх зүйл биш. Учир нь хүний өөрийн гэсэн бодол итгэлгүйгээр юмыг бүтээж чадахгүй гэж үзэж байна. Хадам хүргэн хоёрын үзэл санааны зөрчил эцгийн мал хөрөнгийг өвлөн уламжлах асуудлаар шийдвэрлэгдэж байна. Энэ асуудалд Хүрэлчулууны охин Гэрэл алдаж онож, түүний зарц Шагдар зарцын ажлаас хамтын хөдөлмөрт шилжиж панзчин Бадарч өөрийн замд орхигдож байна. Ийнхүү жүжгийн эцэст Дорж ажилчин ангийн бүтээлч хөдөлмөрийн замд бат зогсож түүний гэргий Гэрэл, танил Шагдар нар тэр намд дэвшиж Хүрэлчулуун ч өөрийн амьдралын урт замаа эргэцүүлэн бодоход хүрч байна.

	Энэ зохиолд, манай орны хөдөө аж ахуйг социалист ёсоор өөрчлөхөд ажилчин ангийн гүйцэтгэсэн үүргийг гаргах, ер нь ажилчин ангийн нийгмийн манлайлах хүчин болон бэхжиж буйг үзүүлэхийг зорьсон байна. Энэ бол зохиолчийн ертөнцийг үзэх үзэлд түүний уран бүтээлийн амьдралд ч чухал тэмдэглэх зүйл мөн. Ийнхүү Ч. Лодойдамба амьдрал, урлагийн шүтэлцээ холбоо уран бүтээлийн үйлч нөлөөний асуудлыг өргөж өгсөнд түүний жүжгүүдийн нийгмийн болон хүмүүжлийн ач холбогдол оршино. Энэ нь цаг үе, уран бүтээлийн харилцааны чухал сэжим билээ. Эрин үеэ уран бүтээлд үзүүлж амьдралаар дэвшүүлсэн асуудлыг өргөн тавьж, түүнийг шийдэхэд хүн ардад туслах уран бүтээлчийн иргэний ба нийгмийн үүрэг хариуцлагын асуудал үүнд чиглэгдэх ёстой билээ.

	Хүн ардын хүсэл сонирхолд хошин болон шог зохиол чухал шаардлагатай байлаа. Тэрхүү шаардлагад «Итгэж болно» жүжиг, «Энэ хүүхнүүд үү» кино тодорхой хэмжээний хариу болсон юм. Эл зохиолд зарим удирдах хариуцлагатны ёс суртахууны доголдол, тэднээс хөдөлмөрийн хүнд хандах харьцаа нь эмэгтэй хүнийг хүндэтгэх, тэдний бүтээлч чадварыг үнэлэх асуудалд илрэлээ олж буйгаар гаргасан байна.

	Зохиолын баатар зоотехникч Дуламсүрэн эрэгтэй хүний дүрд хувилж байгаа нь нэг талаас болзолт, нөгөө талаас бэлгэдэл шинжтэй юм. Болзолт шинж нь нэгдлийн удирдлага төдийгүй нийтээрээ бүстэй, бүсгүй хүнийг ялгаж танихгүй байгаа явдал юм. Бэлгэдэл шинж нь Дуламсүрэн эр хүнээс гадаад төрхөөр биш чадал бололцоогоор адилхан гэдгийг хөдөлмөр бүтээлээр нотолж буй явдал юм. Тиймээс «Алсын хараатайдаа итгэж явсан зохиолын баатар арга ядсан мэхэнд автаж инээдэмтэй байдалд орсонд зохиолын хошигнолын аяс илэрч байна» гэж Л. К. Герасимович тэмдэглэжээ. Юутай ч гэсэн зохиолч манай оронд эр, эм гэлтгүй цөм нийгмийн эрх тэгш гишүүн төдийгүй, түүнээ амьдралд хэрэгжүүлэх бололцоо адил, тэд шинэ амьдрал, социалист нийгмийг цогцлоон байгуулах үйлст адилхан оролцож, хамгийн нарийн төвөгтэй ажил мэргэжлийг нэгэн адил гүйцэтгэж байгааг харуулахын зэрэгцээгээр амьдралын энэхүү үнэн түүхийн чухамхүү амжилтыг аман дээрээ зөвшөөрөөд ажил үйлстээ гүйцэд эс биелүүлэх явдлыг шүүмжилсэн хэрэг юм. Үүгээрээ нийгмийн амьдралд ор мөртэй байгаа дутагдлыг шүүмжилснээр уг зохиолыг олон түмэн сонирхон хүлээж авсан юм. Энэхүү санааг «Гарын таван хуруу» жүжигт айл өрхийн амьдралд хүний чанараар илэрч буйг нэлээд ултай үзүүлсэн байна.

	Энэ жүжигт хөдөлмөр хүнийг өөд татах ганцхан зам гэдэг санааг илэрхийлсэн юм. Чухамхүү хүний зол жаргал бол нийгмийн бүтээлч үйлст, хамт олны дотор, тэдэнтэй үзэл бодол, сэтгэл зүрхээрээ элгэн хамт байж эдлэхийн учрыг өгүүлжээ. Эхээсээ хагацаж эцэгтээ хаягдсан таван өнчин хүүхдийг улс тэтгэж хүн ард ивээж, насанд хүрсэн нь хөдөлмөрлөж балчир бага нь сургуульд сурч бүхэлдээ нийгмийн амьдралын цогцост өөдөлж дэгжиж байна. 

	Энэ явцад зохиолч жүжгийг хөтлөгч хүн чанарын үгээр хүнд мөнгө биш хүн хэрэгтэй. Хүүхдэд эцгийн ухаан, сэтгэл, хүмүүжил хэрэгтэйг Шагдарт хэлж байна. Шагдар бол амин хувийн цэнгэл, хар биеийн жаргалаар айл өрхийн амьдрал, амьд хүмүүсийн хувь заяаг сольж сэтгэл санаа, зан харьцаа, хүн чанарын үжил доройтолд орсон өтөл бэртэгчний нийтлэг төлөөлөгч билээ. Түүнд өөрийнх нь «би» бол хүн ба амьдралтай харьцах тэнхлэг, орчин тойрноо хэмжих хэмжүүр, үзэгдэл явдлыг тайлах түлхүүр юм. Түүшээс цааш хүний үүднээс, хамт олны байраас гэх тусмаа нийгмийн өндөр түвшнээс амьдрал, бодит байдалд хандах ухаан чадваргүй юм. Түүний хүн чанар, нийгмийн шинж, ертөнцийн харааг хар амиа бодох үзэл, итгэл хүсэл хааж боогдуулж агдлан барьжээ. Иймээс аминчир зан, явцуу үзэл, хувинцар арчаагүй зан чанар бол бурангуй гамшигт үзэгдэл болохыг зохиолч илчлэн шүүмжилжээ. Энэ нь амьдралд ховор тохиолдох зүйл боловч нийгмийн хөгжил, хүн ардын амьдралд хортой бөгөөд аюултай зүйл юм.

	Ч. Лодойдамба бол очсон газар, хийсэн ажил, уулзсан хүн бүхнээс амьдралын мэдлэг, зохиолын санаа олж, бүтээлийн үндэс болгодог зохиолч билээ. Энэ талаар Г. Жамсранжав «Тунгалаг Тамир» романы төгсгөлийн үгэндээ сонирхолтой баримтыг өгүүлжээ. МАХН-ын Төв Хорооны ажилтан Ч. Лодойдамба хөдөө нутагт ажиллаж явахдаа 1940-50-аад оны хөдөө аж ахуйн сэдэвтэй өгүүллэгүүд болон туужийн өгүүлэгдэхүүн, өгүүлэмжийг олж ирсэн байна. Түүний төмөр замд ажиллаж байсны ул үндэс «Хугараагүй ноён нуруу өгүүллэгт нь тусгалаа олсон юм. Өөрийн эцэг болон нутгийн хүмүүсийн дур татсан яриа «Тунгалаг Тамир» романыг туурвихад үндэс болсон тухай зохиолч өгүүлдэг байна.

	БНМАУ-ын Соёлын Яаманд ажиллах хугацаандаа «Түмэн эх» баримтат уран сайхны богино хэмжээний киноны зохиол, «Энэ хүүхнүүд үү» киноны хошин зохиол, «Ховдгийн гай» үлгэрийн кино зураглал, «Тунгалаг Тамир» кино туульсын нэгдүгээр ангийн зохиол, «Гарын таван хуруу», «Итгэж болно» зэрэг жүжгийн зохиол бичсэн байна. Ийнхүү зохиолч Ч. Лодойдамба цаг үеийн шаардлага, хүн ардын эрэлт хэрэгцээг хурц тусгадаг иргэний хариуцлага, уран бүтээлчийн үүргээ нэвтэрхий ухамсарласан идэвхтэй бөгөөд авьяастай зохиолч билээ. Түүний уран бүтээл, монголын үргэлжилсэн үгийн болон жүжгийн зохиолын түүхэнд тодорхой байр, тэдгээр төрлийн хөгжилд чухал суурийг эзэлдгийн дээр өвөрмөц барил бүхий уран зохиолчийн бүтээлч амьдралын намтар, бүтээл туурвилын арвин баян туршлага юм.

	Ч. Лодойдамба зохиолч хүний эрхэм дээд чанар бол ард түмэндээ үйлс бүтээлээ зориулах явдал гэж үзэж байлаа. Чухамхүү хүний төлөө, ард түмний тусын тулд зориулагдсан амьдрал л учир утгатай билээ. Зохиолч Ч. Лодойдамба эх орондоо социалист нийгмийг бүтээн байгуулж буй хөдөлмөрчин ард түмэндээ зохиол бүтээлээ зориулж шинэ хүнийг хүмүүжүүлэх үүрэг, зорилгоо нэр төртэй биелүүлсээр ирсэн юм.

	Иймээс төрийн хошой шагналт зохиолч Ч. Лодойдамба үнэхээр утга учиртай, алдар гавьяатай, үр бүтээлтэй амьдрахын үлгэр дуурайл үзүүлсэн зохиолч юм. Түүний уран бүтээл эх орны дотоодод төдийгүй хилийн чанадад ЗХУ болон бусад социалист орны хөдөлмөрчин олны оюуны хүртээл болсон юм.

	Ч. Лодойдамбын өгүүллэг, тууж, роман нь орос хэлнээ орчуулагдаж зөвлөлтийн уншигчдын талархлыг хүлээсний дотор «Тунгалаг Тамир» роман эхлээд «Роман-газетад» дараа нь тусгай ном болон хоёрдох удаагаа хэвлэгдсэн билээ. «Тунгалаг Тамир» роман бусад социалист орнуудын уншигчдад монголын хувьсгалт, шинэ социалист утга зохиолын шилдэг бүтээл, шинэ ололтын хувьд танил болжээ.

